ޔައުމިއްޔާ

މިނިވަން މުއައްސަސާތަކާ ބެހޭ ކޮމިޓީގެ 8 ވަނަ ބައްދަލުވުން. (16.06.2010)

ރިޔާސަތުން ވާހަކަދެއްކެވުން:

ކޮމިޓީގެ ބައްދަލުވުމަށް މިވަގުތު ވަޑައިގެން ތިއްބެވި ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު، ގަލޮޅު އުތުރު ދާއިރާގެ މެންބަރު އީވާ ޢަބްދުﷲ، ކަނޑިތީމު ދާއިރާގެ މެންބަރު މުޙައްމަދު ޙުސައިން، ތުލުސްދޫ ދާއިރާގެ މެންބަރު ރޮޒައިނާ އާދަމް އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒު. އަޅުގަނޑުމެން މިއަދު ކޮމިޓީގައި ކުރަން ހަމަޖެހިފައިވާ މަސައްކަތަކީ ޖުޑީޝަލް ސަރވިސް ކޮމިޝަނުގެ މެންބަރު އަލްފާޟިލް ޢާއިޝަތު ވެލެޒިނީ މި ކޮމިޓީ އަށް ފޮނުވާފައިވާ މައްސަލައަކާ ގުޅޭ ގޮތުން. އެ ކަމާ ގުޅޭގޮތުން އަޅުގަނޑުމެން ބަލާ ގޮތެއް ނިންމުން. އެހެންވީމާ، އަޅުގަނޑު ފުރުޞަތު ހުޅުވާލާނަން. އީވާ.
ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑަށް ހީވަނީ އަޅުގަނޑުމެންނަށް މަޖިލިސްގެ ގަވާއިދުގެ ދަށުން ވެސް އަދި އަޅުގަނޑުމެން އިހަކަށްދުވަހު ފާސްކުރި ކޮމިޓީގެ ގަވާއިދުގެ ދަށުން ވެސް އަޅުގަނޑުމެންނަށް ހަމަ މެންޑޭޓު ލިބޭހެން ހަމަ މި މައްސަލަ ތަޙުޤީޤުކުރަން. އެހެންވީމާ، އަޅުގަނޑު އެދެނީ އަޅުގަނޑުމެން ކޮމިޓީއެއްގެ ގޮތުން ހަމަ ޖުޑީޝަލް ސަރވިސް ކޮމިޝަނާ ވާހަކަދައްކަންޖެހޭ ބަޔަކާ ވާހަކަދައްކައިގެން އަޅުގަނޑުމެން މި ތަޙުޤީޤެއް ގޮތުގައި އަޅުގަނޑުމެންނަށް ވީ ވަރަކުން ހިންގުން. ޝުކުރިއްޔާ.

ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން: 

އާދެ، މި ހުށަހެޅިފައިވާ މައްސަލައިގައި މި މައްސަލަ ހުށަހެޅުއްވި ޖުޑިޝަލް ސަރވިސް ކޮމިޝަންގެ މެންބަރު ޢާއިޝަތު ވެލެޒިނީ އެ ކަމަނާ ހުށަހަޅުއްވާފައިވާ ހުށަހެޅުން އަޅުގަނޑު ބަލައިލިއިރުގައި ކޮމިޓީގެ މަސައްކަތް ފެށުމުގައި އަޅުގަނޑަށް ފެނޭ ޖުޑީޝަލް ސަރވިސް ކޮމިޝަނުން ޤާނޫނުއަސާސީގެ 149 ވަނަ މާއްދާގެ ދަށުން ކަނޑައަޅުއްވާފައިވާ މިންގަނޑު އަޅުގަނޑުމެން ފުރަތަމަ ދެކިލަން. އެ މިންގަނޑު ބަލައިލަން. އެ މިންގަނޑު ކަނޑައެޅުމުގެ ބާރު ޖުޑީޝަލް ސަރވިސް ކޮމިޝަނަށް ލިބިދީފައި ވަނީ ޤާނޫނުއަސާސީގެ 285 ވަނަ މާއްދާގެ ދަށުން ހުށަހެޅިފައި މިވާ މައްސަލައަކީ ނުވަތަ ޝަކުވާއަކީ 285 ވަނަ މާއްދާ ޖުޑިޝަލް ސަރވިސް ކޮމިޝަނުން ނަހަމަގޮތުގައި ބޭނުން ކުރުމުގައި އެ މާއްދާ އިން ލިބިދޭ ބާރުގެ ދަށުން ރައްޔިތުންނަށް ކަށަވަރުކޮށްދޭންޖެހޭ ޢަދުލުވެރި، އިންޞާފުވެރި ފަނޑިޔާރުގޭގެ ޙައްޤުން ރައްޔިތުން މަޙުރޫމުކުރުވާފައި ވާކަން. މި މައްސަލައަކީ ވަރަށް ވެސް ސީރިއަސް މައްސަލަ އެއް. މި މައްސަލަ މިގޮތަށް ހިގައިފައި ވާ ކަމުގައި ވަނީ ނަމަ. އެހެންވީމާ، މީގެ ފެށޭ ޕޮއިންޓެއް ކަމަށް އަޅުގަނޑު ދެކެނީ 149 ވަނަ މާއްދާގެ ދަށުން ކަނޑައަޅުއްވާފައިވާ މިންގަނޑު އަޅުގަނޑުމެން ފުރަތަމަ ބަލައިލުން. ބަލައިލާފައި ޤާނޫނުއަސާސީގެ 149 ވަނަ މާއްދާ އާއި އަޅާކިޔާލުމުން އޭގައިވާ އުނިކަމެއް ނުވަތަ އޭގައިވާ ފުރިހަމަ ކަމެއް އަޅުގަނޑުމެންނަށް އެނގިންދާނެ. އެއަށްފަހު އެ މައްސަލަ ހުށަހަޅުއްވާފައިވާ މެންބަރު އެ ހުށަހަޅުއްވާފައިވާ ކޮމިޓީގެ މެންބަރު ޖުޑިޝަލް ސަރވިސް ކޮމިޝަންގެ މެންބަރު ހުށަހަޅުއްވާފައިވާ ޝަކުވާގައިވާ ކަންތައްތަކަށް މި ކޮމިޓީން އެޑްރެސްކުރަންޖެހޭ ގޮތެއްގެ މަތިން އެޑްރެސްކުރަމުން ގެންދަން އަޅުގަނޑު ވެސް ތާއީދުކުރަން. 
ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

އާދެ، ޝުކުރިއްޔާ މުޤައްރިރު. އަޅުގަނޑު ވެސް މި މައްސަލަ ހުށަހެޅިފައި އޮތުމުން މައްސަލަ މިއީ ކިހިނެއް ހިނގާފައި އޮތް ކަމެއްތޯ ބެލުމުގެ ހަމަ ޝައުޤުވެރިކަން އެބަހުރި. އެހެންނަމަވެސް އަޅުގަނޑު ޤަބޫލުކުރާ ގޮތުގައި އިދާރީ ގޮތުން ކޮމިޓީ އަށް މައްސަލަ އެއް ހުށަހެޅުނީމަ މައްސަލަ އެއް ދިރާސާކުރަން ފަށަން ވާނީ މެންބަރުން މި ކަމާ މެދު ދެކޭ ގޮތެއް ވޯޓަކަށް އެހުމުން ކަމަށް އަޅުގަނޑު ޤަބޫލުކުރަނީ. އަޅުގަނޑު މަސައްކަތްކުރާ އެހެން ކޮމިޓީތަކުގައި އެކަހަލަ މައްސަލަތައް ވަރަށް ސިރިއަސްކޮށް ނެގިފައި އެބަހުރި. އެހެންވީމާ، މައްސަލަ އެއް ކޮމިޓީ އަށް ހުށަހެޅުނީމަ އެ މައްސަލަ ކުރިއަށް ގެންދޭތޯ ފެންނަ ނުފެންނަ ވޯޓެއް ނަގަންޖެހޭ ކަމަށް އަޅުގަނޑު ޤަބޫލުކުރަނީ. ހުށަހެޅިފައި ވާނަމަ އެ ހުށަހެޅުމަށް އަޅުގަނޑު ތާއީދުކޮށްލަން. 
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

`. ޖުޑީޝަލް ސަރވިސް ކޮމިޝަން. މާލެ، ދިވެހިރާއްޖެ. ރައްޔިތުންގެ މަޖިލީހުގެ މިނިވަން މުއައްސަސާތަކާ ބެހޭ ކޮމިޓީގެ، ވެދުން ސަލާމަށްފަހު ދަންނަވަމެވެ. ޤާނޫނުއަސާސީގެ 285 އާ މެދު ޖުޑީޝަލް ސަރވިސް ކޮމިޝަން ކަންތައްކޮށްފައި ވާ ގޮތް ރައްޔިތުންގެ މަޖިލީހުގެ މިނިވަން މުއައްސަސާތަކާ ބެހޭ ކޮމިޓީން ބައްލަވާ ދެއްވުން އެދި. ދިވެހިރާއްޖޭގެ ޖުމްހޫރިއްޔާގެ ޤާނޫނުއަސާސީގެ 285 ވަނަ މާއްދާގައި ވާ ގޮތުގެ މަތިން އެ ޤާނޫނުއަސާސީ އަށް ޢަމަލުކުރަން ފެށިއިރު ތިބި ފަނޑިޔާރުންގެ ކިބައިގައި ޤާނޫނުއަސާސީގެ 149 ވަނަ މާއްދާގައި ބަޔާންކޮށްފައިވާ ޝަރުތުތައް ފުރިހަމަވާކަން ނުވަތަ ނޫންކަން ކަނޑައެޅުއްވުމަށް ޖުޑީޝަލް ސަރވިސް ކޮމިޝަނުން އެކުލަވާލައްވާފައިވާ މިންގަނޑުތައް އެކުލަވާލެއްވުމުގަ އާއި އެ މިންގަނޑުތައް ކަނޑައެޅުއްވުމުގައި އެ ކޮމިޝަނުން ކަންތައްތައް ކުރައްވާފައިވަނީ ޤާނޫނުއަސާސީ އާއި ޤާނޫނާއި ގަވާއިދަށް އަދި ޤާނޫނުއަސާސީ ނަގަހައްޓާ ޑިމޮކްރެޓިކް ހަމަތަކާއި އުސޫލުތަކަށް ބަލާލުމެއް ނެތި ވަކި ބަޔަކަށް ޚާއްޞަ ފައިދާތަކަކާއި މަންފާތަކެއް ހޯދައިދިނުމަށްޓަކައި މަދު ބައެއްގެ އަމިއްލަ ޚާއްޞަ މަޞްލަޙަތުތަކެއް ރައްޔިތުންގެ ލާބަ އާއި މަންފާގެ ކުރިޔަށް އަދި ޤައުމީ މަސްއޫލިއްޔަތުގެ މައްޗަށް ނެރެގެން ކަމަށް ޤަބޫލުކުރެވޭ ކުރުމުންނާއި މިފަދައިން ޖުޑީޝަލް ސަރވިސް ކޮމިޝަނުން ކަންތައްތައް ކުރެއްވުމުގެ ނަތީޖާއެއްގެ ގޮތުން ރައްޔިތުންގެ ޙައްޤެއް ކަމުގައިވާ ރައްޔިތުންގެ އިތުބާރާއި ޔަޤީންކަން ލިބިދޭފަދަ ފަނޑިޔާރުގެ އެއް ޤައުމާއި ރައްޔިތުންނަށް ކަށަވަރުކޮށް ނުދެވުމުގެ ސަބަބުން ރައްޔިތުންގެ ޙައްޤުތަކެއް ނިގުޅައިގަނެވޭ ކަމަށް ފެންނަން ހުރުމުން މި ކަންކަން ޖުޑީޝަލް ސަރވިސް ކޮމިޝަނުގައި ހިނގާ ގޮސްފައިވާ ގޮތް ރައްޔިތުންގެ ޙައްޤުގައި ރައްޔިތުންގެ މަޖިލީހުގެ މިނިވަން މުއައްސަސާތަކާ ބެހޭ ކޮމިޓީން ބައްލަވައިދެއްވާ މި ކަމުގައި އިހުމާލުވެފައިވާ ފަރާތްތަކާމެދު ޤާނޫނީ ގޮތުން އަޅަންޖެހޭ ފިޔަވަޅެއް އަޅުއްވައިދެއްވާ ޤާނޫނާއި ގަވާއިދުތަކާއި ޢަދުލުއިންޞާފުގެ ހަމަތަކާއި އެއްގޮތްވާ ގޮތުގެ މަތިން ޖުޑީޝަލް ސަރވިސް ކޮމިޝަނުގެ އެންމެހާ މަސައްކަތްތައް ބައްޓަންކުރެއްވުމަށާއި ޤާނޫނުއަސާސީ އާއި ޤާނޫނުގައި ވާ ގޮތުގެ މަތިން އަމާނާތްތެރިކަމާ އެކު ޤާނޫނުއަސާސީގެ 285ވަނަ މާއްދާ އިން ޖުޑީޝަލް ސަރވިސް ކޮމިޝަނާ ހަވާލުކޮށްފައިވާ ޤައުމީ މަސްއޫލިއްޔަތު އަދާކުރުމަށް އެ ކޮމިޝަނަށް އަމުރުކޮށްދެއްވުމަށް އެދި ވަރަށް އަދަބުވެރިކަމާ އެކު ދެންނެވީމެވެ. މި ސިޓީއާ އެކު ޤާނޫނުއަސާސީގެ 285 ވަނަ މާއްދާގައި ބުނާ މަސްއޫލިއްޔަތު އަދާކުރުމަށްޓަކައި ޖުޑީޝަލް ސަރވިސް ކޮމިޝަނުން ކަންތައްތައް ކުރައްވާފައި ވާ ގޮތް އެނގިވަޑައިގަންނަވާނޭ ލިޔެކިޔުންތަކެއް އެއް ސެޓު ފޮނުވާ، ރައްޔިތުންގެ މަޖިލީހުގެ މިނިވަން މުއައްސަސާތަކާ ބެހޭ ކޮމިޓީގެ އެންމެހާ މެންބަރުންނަށް މި ލިޔެކިޔުންތަކުގެ ކޮޕީ ރައްދުކޮށްދެއްވުން އެދޭ ވާހަކަ ވެސް ދެންނެވީމެވެ. އަދި މީގެއިތުރުން ކޮމިޝަންގެ ޖަލްސާތަކުގެ ޔައުމިއްޔާތަކުގައި ބައެއް އުނިއިތުރު ހުރުމަކީ އެކަށީގެންވާ ކަމެއްކަން ފާހަގަކޮށް ޖަލްސާތަކުގެ އޯޑިއޯ ރެކޯޑިންގ ޖުޑީޝަލް ސަރވިސް ކޮމިޝަނުގައި ހުންނަންވާނޭކަން ވެސް މައުލޫމާތަށްޓަކައި ދެންނެވީމެވެ. އިޙްތިރާމް ޤަބޫލުކުރެއްވުން އެެދެމެވެ. 8 ޖޫން 2010. އިޚުލާސްތެރިކަމާ އެކު. ޢާއިޝަތު ވެލެޒިނީ. އާދެ، އަޅުގަނޑު މިހާރު ދެންމެއަކު މި ދަންނަވާލީ މި ޢާއިޝަތު ވެލެޒިނީ މި ކޮމިޓީ އަށް ފޮނުއްވާފައިވާ ސިޓީ. އެހެންވީމާ، އަޅުގަނޑުދެން މި ގަސްތުކުރަނީ ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ހުށަހަޅުއްވައި، ތޮއްޑޫ ދާއިރާގެ މެންބަރު ޢަލީ ވަޙީދު...
ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:
އަޅުގަނޑު ސާފުކޮށްލަން ބޭނުންވަނީ މަޖިލީހުގެ ގަވާއިދުގެ 140ވަނަ މާއްދާގައި އެބަ ބުނޭ ކޮމިޓީގެ ބައްދަލުވުންތައް އެބަ އޮތް 4 ގޮތަކަށް ބަޔާންކޮށްފައި. އަޅުގަނޑު ތި ވޯޓަށް އެހުމުގެ ކުރިން ސާފުކޮށްލަން ބޭނުންވަނީ އަޅުގަނޑުމެން މިހާރު ބިލު ދިރާސާކުރުމުގެ އިތުރުން މި ބާއްވާ ބައްދަލުވުމަކީ 140 ވަނަ މާއްދާގެ (ށ) ގައި މި ބުނާ މަސްއޫލިއްޔަތު އުފުލާގޮތް ބެލުމަށް ބާއްވާ ބައްދަލުވުމެއްތޯ. ނުވަތަ (ނ)ގައި މި ބުނާ ވަކި ކަމެއް ތަޙުޤީޤުކުރުމަށްޓަކައި ބާއްވާ ބައްދަލުވުމެއްތޯ. އެކަން ސާފުކޮށްލުމަށްފަހު ވޯޓަށް އެއްސެވުން އެދެން. އެއީ އެއަށްފަހު އޭރުން އެ ދިރާސާކުރަމުން ދާއިރު އަޅުގަނޑުމެންނަށް ފަހުން މި ނިންމުނު ނިންމުމުގެ މަތިން އޭގެ އެންމެ ފުޅާ ދާއިރާއެއްގައި ދިރާސާކުރެވޭނެ. ސަބަބަކީ ޖުޑީޝަލް ސަރވިސް ކޮމިޝަނަކީ އެނގިވަޑައިގަންނަވާނެ ފަދައިން މަޖިލީހުގެ ރައީސް އާއި ސުޕްރީމްކޯޓުން ވެސް ފަނޑިޔާރަކާއި މީގެ ވަރަށް މަތީ ފަޑީގެ ބޭފުޅުންތަކެއް ތިއްބަވާ ތަނެއް. އެހެންވީމާ، އަޅުގަނޑުމެން ވޯޓަށް އަހާފައި އެ ނިންމާ ގޮތަކަށް އޭރުން އޭގެ އެންމެ ފުޅާ ދާއިރާގައި އޭތި ދިރާސާކުރެވޭނެ. އެހެންނޫންތޯ. އެހެންވީމާ، ދިރާސާ އެއް ކުރަންޏާ މިތަނަށް މީހުން ގެންނަށްޖެހެންޏާ މީހުން ވެސް ގެންނަންޖެހޭނެ ކަމަށް އަޅުގަނޑު ޤަބޫލުކުރަނީ. އެހެން ފަށާފައި ވަކި ހިސާބަކުން ހުއްޓިގެނެއް ވެސް ނުވާނެ. އެހެންވީމާ، މުޤައްރިރު މިކަން ސާފުކޮށްލާފައި ވޯޓަށް އައްސަވައިދެއްވުން އެދެން.
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:
އާދެ، މިހާރު މައްސަލަ ކޮމިޓީ އަށް ހުށަހެޅުއްވުމާ ގުޅިގެން ކޮމިޓީން މައްސަލަ ބައްލަވަން ކޮމިޓީން ނިންމެވުމުގައި، މައްސަލަ ބައްލަވަން ވޯޓެއް ނަންގަވައިގެން ވޯޓު ފާސްވެގެން މައްސަލަ ބަލަން ހުށަހެޅިފައި މި ވަނީ. އެހެންނަމަވެސް އަޅުގަނޑުމެން މި ކޮމިޓީން ހަދާ ފާސްކުރި ގަވާއިދުގައި ކޮމިޓީ އަށް މައްސަލަ އެއް ހުށަހެޅިއްޖިއްޔާ ބަލަންފެނޭތޯ ނުފެނޭތޯ ވޯޓެއް ނަގައިގެން ފާސްކުރަންވާނީ. އެ މާއްދާ އުނިކޮށްލި ހަދާން އަޅުގަނޑު އެބަ ހުރި. އަޅުގަނޑުމެން އޭރު ބުނަމުން ގެންދިޔައީ ކޮމިޓީ އަށް މައްސަލަ އެއް ހުށަހެޅިއްޖިއްޔާ އެ މައްސަލަ އެއް ކޮމިޓީން ބަލާނީއޭ. ބަލާފައި ދެން އެ މައްސަލަ އައިގެން ކުރިޔަށް ދާ ދިއުމުގައި ދެން ޢަމަލުކުރަންޖެހޭ ގޮތަކަށް ޥޯޓެއް ނަގަންޖެހޭ ކަމަށް ވަންޏާ އެ ވޯޓެއް ނަގާނީއޭ. އެހެން ނޫނިއްޔާ މައްސަލަ އެއް ހުށަހެޅުނީމަ އެ މައްސަލަ ވެސް ބަލަން ފެނޭ ނުފެނޭ އެ ހިސާބުން ބައެއް މައްސަލަ ނުބެލިދާނެ ކަމަށް ވެސް ފެނެއޭ. އެއީ އަޅުގަނޑުމެންގެ ބައެއް މެންބަރުންގެ ވިސްނުން އޭރު އެއީ. އެހެންވީމާ، އެ ޕްރެކްޓިސްގެ ތެރެއަށް އަޅުގަނޑުމެން ދާނީތޯ ނުވަތަ ހަމަ މައްސަލަ ހުށަހެޅިފައި އޮތީމަ އަޅުގަނޑު ކުރިން އިޝާރާތްކުރިން އަޅުގަނޑަށް ފެންނަ މީގެ ފެށޭ ނުކުތާ. ފެށޭ ނުކުތާއަކީ ޤާނޫނުއަސާސީގެ 149 ވަނަ މާއްދާ އާއި ޖުޑީޝަލް ސަރވިސް ކޮމިޝަނުން ހުށަހަޅުއްވާފައިވާ މިންގަނޑާ އަޅާ ބަލައިލުން. ބަލައިލާއިރު އަޅުގަނޑުމެންނަށް ކިޔޭ ކިޔުމާއި އަޅުގަނޑުމެންނަށް ފަހުމު ވާ ފަހުމުވުމުގައި ޤާނޫނުއަސާސީގެ 149 ވަނަ މާއްދާއާ ޚިލާފު ކަމެއް ވޭތޯ ނުވަތަ ނޫންތޯ އަޅުގަނޑުމެން ކޮމިޓީގައި އެކަށައަޅާލުން. އެކަށައަޅާލާފައި ދެން އޭގެ ފަހުން އެ ފެންނަ ނަތީޖާއެއްގެ މައްޗަށް ބިނާކޮށް ޢިއްޒަތްތެރި މި މައްސަލަ ހުށަހެޅުއްވި މެންބަރާ ވާހަކަދައްކަވަން އޮތިއްޔާ ވާހަކަދައްކަވާ އަދި ޖުޑީޝަލް ސަރވިސް ކޮމިޝަނުގެ މެންބަރުން ހާޒިރުކުރައްވައިގެން ވާހަކަދައްކަވާ، އެ ގޮތުގެ މަތިން ކުރިޔަށް ގެންދެވުން. އެހެންވީމާ، އަޅުގަނޑު ހަމަ ހިތަށް އެރީ އަޅުގަނޑުމެން ދަތުރުފަށައިގެން ވަކި ހިސާބަކަށް ގޮއްސަ އަނެއްކާ އަނބުރާލުމުގެ ބަދަލުގައި، ފަށައިގަންނައިރު ވެސް އަޅުގަނޑުމެން ކަނޑައަޅާފައި ހުރި އިންތިޒާމުތަކުގެ މަތިން ހަނދާންކޮށްލުން ވާނީ މުހިއްމު ކަމަކަށޭ.
ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:
އަޅުގަނޑު ހަމަ މުޙައްމަދު ޙުސައިންގެ އެ ހުށަހެޅުއްވުމަށް ތާއީދުކޮށްލަން. 

ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:
ޝުކުރިއްޔާ މުޤައްރިރު. ހުށަހެޅިފައިވާ މައުޟޫޢާ ބެހޭ ގޮތުން އަޅުގަނޑު ދަންނަވާލަން ބޭނުންވަނީ މިހާރު ޖުޑީޝަލް ސަރވިސް ކޮމިޝަނުގެ މެންބަރަކު މި ވަނީ މިތަނަށް ޝަކުވާ އެއް ފޮނުވާފައޭ. އެއީކީ އެއް އާދައިގެ ކަމެއް ނޫން. މި ކަމަކީ. އާދައިގެ ރައްޔިތަކު ފޮނުވާފައި އޮތް ކަމެއް ނޫން. އަޅުގަނޑުމެންގެ މި ކޮމިޓީން ބަލަންޖެހޭ މުއައްސަސާއެއްގެ ކަންތަކާ ބެހޭ ގޮތުން އެ ކޮމިޓީގެ މެންބަރަކު މި ވަނީ އަޅުގަނޑުމެންނަށް ޝަކުވާތަކެއް ފޮނުއްވާފައި. އެހެންވީމާ، މި މައްސަލަ ފަށައިގަތުމަށްޓަކައި އަޅުގަނޑަށް ފެންނަނީ ޝަކުވާ ކުރައްވާ ބޭފުޅާ އާއި އަދި އެ ކަންތައްތައް ނިންމެވުމުގައި ބައިވެރިވި ބޭފުޅުންނާ ވަރަށް ބޮޑެތި ޚިޔާލު ތަފާތުވުންތަކެއް ހުންނާނެކަން ޔަގީން. އެހެންވީމާ، އަޅުގަނޑަށް ފެންނަނީ ޖުޑީޝަލް ސަރވިސް ކޮމިޝަން މި ތަނަށް ހާޒިރުކޮށް އޮޅުންފިލުވުން. އޮޅުންފިލުވުމަށްފަހުގައި އަޅުގަނޑުމެންނަށް އިނގޭނީ ކިހިނެއްތޯ ހަދަންވީ. ދެންމެ މުޙައްމަދު ޙުސައިންގެ ވާހަކަފުޅުގައި ވިދާޅުވި، މިހާރު މިސާލަކަށް  ޤާނޫނުއަސާސީގެ 149 ވަނަ މާއްދާގެ އޮތްގޮތާއި އެ ފަރާތުން ކަނޑައަޅުއްވާފައި އޮތް މިންގަނޑުތަކާ އަޅުގަނޑުމެން އަޅާކިޔާލުން އެއީ މުހިއްމު ކަމެކޭ. އެއީ ރަނގަޅު ވާހަކަފުޅެއް. އެހެންނަމަވެސް އަޅުގަނޑު ދަންނަވާލީ އެއަށްވުރެ ފުޅާކޮށް އަޅުގަނޑުމެން ބަލައިލަން ވެއްޖޭ. މިހާރު އިނގިރޭސިވިލާތުގައި އެބަ ބުނޭ ޤާޟީން ފުޓްބޯޅަ ކުޅުމަކީ ވެސް ރަނގަޅު ކަމެކޭ. ފަނޑިޔާރުން ފުޓްބޯޅަ ކުޅުމަކީ. އެއީ ވިގު އަޅައިގެން ހުންނަ މީހަކު ބޯޅަ ހިފައިގެން ދާތަން އެއީކީ އަޚްލާޤީ މިންގަނޑެއް ނޫން. އަޚުލާޤީ، ވާހަކަ އަކީ މިސާލަކަށް އަޅުގަނޑުމެންނަށް އެބަ ހުރި މައުލޫމާތު ލިބިފައި މި އޮތް ފްލެޓު، ސިނަމާލޭގައި 2 ޤާޟީން ޒުވާބުކުރަނީ. އެވެސް ހަމަ ސުލޫކީ މިންގަނޑެއް. 2 ޤާޟީން އެއްތާކު ބައިތިއްބައިގެން އެ 2 މީހުން ޒުވާބުކުރަނީ ޢާއްމު ރައްޔިތުންގެ ކުރިމަތީގައި. އެކަކު އަނެކަކުގެ ގައިގާ ޖަހާ ހިސާބަށް. އެއީކީ ޖުޑީޝަލް ސަރވިސް ކޮމިޝަނުން ނުބެލިޔަސް އަޅުގަނޑުމެން ބަލަންޖެހޭ ކަމެއް. އެ ގޮތަށް ސުލޫކީ މިންގަނޑު ދިޔައިމަކާ އަޅުގަނޑުމެން. އެހެންވީމާ، އަޅުގަނޑުގެ ނުކުތާ އަކީ އަޅުގަނޑުމެން އެ ފަރާތް ހާޒިރުކޮށް ވީހާވެސް އަވަހަކަށް މިކަން ބަލާ، އެއީ 7 އޮގަސްޓުގެ ކުރިން އެބަޖެހޭ 2010 ގެ ކުރިން އަޅުގަނޑުމެން ޤާޟީން ޢައްޔަންކުރުމާ އެ ކަންތައްތައް ނިންމަން. އެހެންވީމަ އޭގަ ގޯސްކޮށް ކަމެއް ހިގަންޏާ. ދެން އަޅުގަނޑު އަދިވެސް ދަންނަވާލަން ބޭނުން މުޤައްރިރުގެ ސަމާލުކަމަށް. ޖުޑިޝަލް ސަރވިސް ކޮމިޝަން އެ ގޮތަށް ރައްޔިތުންގެ ޚާއްޞަ މަޖިލީހުން އެކުލަވާލާފައި އޮތީ ރައްޔިތުންގެ އިތުބާރު އެ ދާއިރާ އަށް ވީހާވެސް ފުޅާކޮށް އޮތުމަށް. ރައްޔިތުންގެ މަޖިލީސްގެ ރައީސް، ސިވިލް ސަރވިސް ކޮމިޝަންގެ ރައީސް، ސުޕްރީމްކޯޓުން ބޭފުޅެއް، ވަކީލުންގެ ފަރާތުން ބޭފުޅެއް، މި ގޮތަށް އެކުލަވާލާފައި މި އޮތީ އެކަންކުރަން. މިހާރު އެ ކަމެއް އެ ތާކު ނުކުރޭ. ރައްޔިތުންގެ އިތުބާރު އަދިވެސް އެ މީހުންނަކަށް ހޯދައެއް ނުދެވޭ. އެކޮމިޝަނުން އެކަން ކުރަންޖެހޭނީ. އެއީ ވީހާވެސް މިނިވަން ކުރުމަށްޓަކައި އެ ކޮމިޝަން އެ ގޮތަށް ހަދާފައި އެ އޮތީ.. އެއީ އަޅުގަނޑުމެން ރައްޔިތުންގެ މަޖިލީހުން ވެސް ނުފޫޒު ފޯރުވޭނެ ތަނެއް ނޫން. އެއީ ސިވިލް ސަރވިސް ކޮމިޝަންގެ ރައީސް، އެއީ އަޅުގަނޑުމެންނަކަށް ނޭނގޭ ކާކުކަމެއް އަންނަނީ. އޭގައި ބުނާ ގޮތުން ވެއްޖިއްޔާ އެ ކޮމިޝަންގެ މެންބަރުންގެ ތެރެއިން ހޮވާ ބޭފުޅެއް. ރައްޔިތުންގެ މަޖިލިސްގެ ރައީސަކީ ކާކުކަމެއް ނޭނގެ، އެ ހޮވެނީކީ. އެހެންވީމާ، މިކަންކަން ކުރަން އެބަޖެހޭ. އެހެންވީމާ، އަޅުގަނޑު ދަންނަވަން ކުރުކޮށްލަން ދަންނަވަން. ހަމަ އެ ކޮމިޝަނުގެ ބޭފުޅުން ގެނެސް ތި މައްސަލަ އަޅުގަނޑުމެން ސާފުކުރަންވީ. ޝަކުވާ ހުށަހެޅުއްވި ބޭފުޅާ އާއި ދެން އަދި އެ ކޮމިޝަނުން ވަޑައިގަންނަވަން ބޭނުންފުޅުވާ ހުރިހާ ބޭފުޅުން ވަޑައިގެން އަޅުގަނޑުމެން އަޑުއަހާލީމަ އަޅުގަނޑުމެންނަށް އިޝޫތައް ވަރަށް ރަނގަޅަށް އިނގޭނެ. 
ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:

ޝުކުރިއްޔާ. އަޅުގަނޑު ހަމަ ދަންނަވާލަން ބޭނުންވަނީ ޙަމްޒާ އެ ދެއްކެވި ވާހަކަފުޅަށް އަޅުގަނޑު ތާއީދުކުރަމުން އަޅުގަނޑު ދަންނަވާލަން ބޭނުންވަނީ ޤާނޫނުއަސާސީގެ 149 ވަނަ މާއްދާ އަށް އަޅުގަނޑުމެން ބަލައިލުމުގެ ކުރިން އަޅުގަނޑުމެން އެބަވިސްނަންޖެހޭ އަޅުގަނޑުމެންނަށް ހުށަހެޅިފައި ވާ މައްސަލަ އަކީ މިނިވަން މުއައްސަސާއަކުން އެ މުއައްސަސާގެ އެތެރޭގެ ޤާނޫނުގެ ވަކި މާއްދާއަކާ ޚިލާފަށް ޢަމަލުކޮށްގެން އަޅުގަނޑުމެންނަށް އެކަން ބަލަން އަޅުގަނޑުމެންނަށް ހުށަހަޅާފައި އޮތް މައްސަލަ އެއް. އެހެންވީމާ، 2 ކަމެއް ޙަމްޒާ އެ ވިދާޅުވާހެން ފުޅާކޮށް ވެސް އަޅުގަނޑުމެން މީގައި އެބަ ބަލަންޖެހޭ. އަދި އެއަށްވުރެ ހަނިކޮށްފައި މިވެނި މާއްދާއަކާއި މިވެނި ޤާނޫނެއްގެ މިވެނި މާއްދާއަކާ ޚިލާފުވޭތޯ ވެސް އަޅުގަނޑުމެން އެބަ ބަލަންޖެހޭ. އެއީ އެ ސިޓީގައި ކަނޑައެޅިގެން މި އޮތީ ޤާނޫނާ ޚިލާފަށޭ ކަންކޮށްފައި އޮތީ. އަޅުގަނޑުމެން މަޖިލީހުގެ ގަވާއިދުގެ 140 ވަނަ މާއްދާގެ (ށ) އަށް ބަލައިލިޔަސް އަޅުގަނޑުމެންނަށް އެބަ މެންޑޭޓު އެބަ ކުރޭ ކޮމިޝަންތަކުން މަސްއޫލިއްޔަތު އުފުލާގޮތް ބެލުމަށް ބާއްވާ ބައްދަލުވުންތަކެއް ވެސް އަޅުގަނޑުމެން ބާއްވަންޖެހޭ. އަޅުގަނޑަށް ފެންނަ ގޮތުގައި އަޅުގަނޑުމެން ފުޅާ ދާއިރާއެއްގައި ވެސް ބަލަންޖެހޭ. އަދި މި ޤާނޫނުގެ މި ގަވާއިދުގެ މި މާއްދާއާ ޚިލާފުވެފައިވޭތޯ ވެސް އަޅުގަނޑުމެން ބަލަންޖެހޭ. 
ދިއްދޫ ދާއިރާގެ މެންބަރު އަޙުމަދު ސަމީރު ވާހަކަދެއްކެވުން:
އާދެ، ޝުކުރިއްޔާ. ޖުޑިޝަރީގައި ދިމާވި ޖުޑިޝަލް ސަރވިސް ކޮމިޝަނުން ޢަމަލުކޮށްފައިވާ ގޮތާ މެދުގައި އެ ކޮމިޝަނުގެ މެންބަރަކު ހުށަހަޅުއްވާފައިވާ މި މައްސަލައިގައި އަޅުގަނޑު ދަންނަވާނީ މިނިވަން މުއައްސަސާއެއްގެ ހައިސިއްޔަތުން މި މުއައްސަސާތައް ޒިންމާދާރު ކުރުވާ ކޮމިޓީއެއްގެ ހައިސިއްޔަތުން މި ކޮމިޓީގެ ފަރާތުން މީގެ ކުރީގައި ވެސް ޢަމަލުކޮށްފައި ވާނީ މައްސަލަ އެއް ހުށަހަޅައިފި ނަމަ މައްސަލަ ހުށަހެޅި ފަރާތް މިތަނަށް ހާޒިރުކުރުކޮށް އެ މަޢުލޫމާތު ނެގުމާ އެކުގައި އެ މައްސަލަ ރައްދުވާ ފަރާތްތަކަކީ ކޮބައިތޯ ބަލައި، އެ ފަރާތްތައް ހޯދުން. އަދި ހަމަ އެއާއެކުގައި ޤާނޫނީގޮތުން އެ ފާހަގަކުރެވޭ ނުކުތާތަކުގެ އަލީގައި އެކަންކަން ކުރައްވާފައިވާ ގޮތާއި އެކަންކަން ހިނގާފައި އޮތް ގޮތް އަޅުގަނޑުމެންގެ މި ކޮމިޓީގެ ވިސްނުމުގައި އެކަން އޮތް ގޮތް ވެސް އަޅުގަނޑުމެން ދިރާސާކޮށް އެ ކަންތައްތައް ކުރިއަށް ގެންދަން. އެހެންވީމާ، އަދި ހަމަ މިއާއެކުގައި މި މައްސަލަ އެކަންޏެއް ނޫން. އަޅުގަނޑަށް ފާހަގަކުރެވޭ ނޫނީ ޖުޑިޝަރީގެ މީގެކުރީގައި މިނިވަން މުއައްސަސާތަކުގެ ކޮމިޓީގައި ވެސް އަޅުގަނޑު އުޅުނިން. އެއީ ކޮމިޓީ އަށް އައި މައްސަލައަކަށް ބަލާއިރު ޖުޑީޝަލް ސަރވިސް ކޮމިޝަންގެ ނިންމުންތަކާއި ނުވަތަ ޖުޑީޝަލް ސަރވިސް ކޮމިޝަންގެ މަސައްކަތަށް ލިބިފައިވާ ބާރު އެއްކިބާކުރުވާ ދިވެހިރާއްޖޭގެ ސުޕްރީމް ކޯޓުން އަމިއްލަ އަށް ރަޢުޔެއް ނެރެ، އެ މައްސަލަ ހުށަހަޅާ މުޅި ޖުޑިޝަރީ އެ މީހުންގެ ސުޕްރީމް ކޯޓުގެ އަތްމައްޗަށް ގެނައި ގެނައުމަކީ އަޅުގަނޑު ދަންނަވާނީ ވަރަށް ނާތަހުޒީބުކޮށް ކުރެއްވި ކަމެކޭ. އެހެންނަމަވެސް، އަޅުގަނޑުމެން ޖުޑިޝަރީގެ ވާހަކަ ނުދައްކާ އަޅުގަނޑުމެން އެކަންކަން އެ މިނިވަންކަމާ އެކު ކުރުމަށް ދޫކޮށްލާ އެ ކަންތައްތަކުގެ މާނަ އަކީ އެ ބޭފުޅުން އޭގެ އެޑްވާންޓޭޖު ނަގާ އެކަންކަން ނާޖާއިޒު ގޮތަކަށް ކަންތައްތައް ކުރުމެއް ނޫން. އަޅުގަނޑު ޤަބޫލެއް ނުކުރަން އެއްގޮތަކަށް ވެސް އެކަން. މިހާރު މިއަދުގެ ޙަޤީޤަތަކީ ދިވެހިރާއްޖޭގެ ސުޕްރީމް ކޯޓުން އެ ބުނަނީ ތިމަންނަމެންނަކީ މިހާރު ދާއިމީ ގޮތުގައި ތިބި މެންބަރުންނޭ ތިމަންނަމެން ބަދަލެއް ނުކުވެނޭ ދެނެއް. އެ މީހުންގެ ރަޢުޔު ނެރިގެން އެކަން ކުރަން އެ އުޅެނީ. މިހާރު ދުނިޔޭގެ ޤައުމުތަކަށް ވެސް ސިޓީ ފޮނުވައިފި. އަދި ރައްޔިތުންގެ މަޖިލީހުގެ ރައީސަށް ވެސް ފޮނުވާފައި އޮތްކަން އަޅުގަނޑަށް އިނގޭ. އަދި ހަމަ ރާއްޖޭގެ ރައީސުލްޖުމްހޫރިއްޔާ އަށް ވެސް ސިޓީ ފޮނުވައިފި. އެހެންވީމާ، މިއީ ހާލަތު ހުރި ގޮތަކީ. މިހާރު އެ މީހުން އެ ބުނަނީ އެމީހުންގެ ބެންޗު ބަދަލެއް ނުކުރެވޭނެއޭ ތިމަންނަމެންނަކީ ދާއީމީ ގޮތުން. އެކަމަކު ޤާނޫނުއަސާސީގައި ކަނޑައެޅިގެން އެއީ ވަގުތީ މަރުޙަލާގައި އެ ތަނުގައި ހުންނަވާ ބޭފުޅާ އަށް ވެސް ކިޔާނީ އެއީ އެކްޓިން މީހެއްގެ ގޮތުގައި ހަމަ ކަނޑައެޅިގެން ބަޔާންކޮށްފައި އޮންނާނެ. އަނެއްކާ ބަދަލުކުރަންޖެހޭނެ ކަމަށް ބުނެފައި އޮންނާނެ. އެހެންވީމާ،  ރައްޔިތުންގެ މަޖިލީހުގެ ތެރެއިން އަޅުގަނޑުމެން ބަލަމާ ހިނގާ ރައީސުލްޖުމްހޫރިއްޔާގެ އިންތިޚާބު ނުބޭއްވިގެން ލަސްވެގެން ދިޔައީ، ރައްޔިތުންގެ މަޖިލީހުގެ އިންތިޚާބު ނުބޭއްވިގެން ލަސްވެގެން ދިޔައީ، ލާމަރުކަޒީ އިންތިޚާބު އަދި ނުބޭއްވިގެން އުޅެނީ. އެހެނޭ ކިޔާފައި 2008 ވަނަ އަހަރުގެ އޯގަސްޓު މަހު 7 ވަނަ ދުވަހު ޢަމަލުކުރަން ފެށި ޤާނޫނުއަސާސީ އަށް 2 އަހަރު ދުވަހުގެ ޕްރޮބޭޝަނެއް ނުވަތަ އިންތިޤާލީ މުއްދަތު ހަމަވެގެން ދިޔަ ކަމުގައި ވިޔަސް އަޅުގަނޑެއް ޤަބޫލެއް ނުކުރަން ދިވެހިރާއްޖޭގެ ސުޕްރީމް ކޯޓުގައި މިހާރު ތިއްބެވީ ބޭފުޅުންނަކީ އެއީ ދާއިމީ ބަޔަކަށް ވާނެ ކަމަކަށް.  އަދި ހަމަ އެއާއެކުގައި މި ދެންނެވި މައްސަލަތަކުގެ އިތުރަށް މިއަދުވެސް އަޅުގަނޑަށް ފާހަގަކުރެވުނު އެ ތަނުގައި ވަޒީފާ އެއް މަޤާމެއް ނެތި ބައެއް މަޤާމުތަކަށް އެ މީހުން ބޭނުންވާ ބައެއް ފަރާތްތައް ލުމާއި މިކަހަލަ ވަރަށް ގިނަ ކަންތައްތައް ހިނގަމުން ދޭ. އެހެންވީމާ، އަޅުގަނޑުމެން މިނިވަން މުއައްސަސާތައް ޒިންމާދާރުކުރުވާ ކޮމިޓީއެއްގެ ހައިސިއްޔަތުން އަޅުގަނޑު ދަންނަވާނީ ޖުޑިޝަރީ އެއް ނޫން އަދި އެއަށްވުރެ މަތީ ފަރާތަކުން ވެސް ކަމެއް ގޯސްކޮށް ކުރާ ކަމަށް ވާނަމަ އެ ކަމުގެ މަޢުލޫމާތު މި ތަނަށް ލިބުނީމަ އެ ކަމުގެ ޞައްޙަކަމާއި، އެކަމުގެ ހުރި ނެތް ގޮތް ބަލާ، އެ ކަންކަން ދިރާސާކުރުމަށްފަހުގައި އެ ކަމުގެ ރަނގަޅު ގޮތާ މެދުގައި ވިސްނާ އަޅުގަނޑުމެން ރިޕޯޓެއް ތައްޔާރުކޮށް އެ ކަމަށް ޖަވާބުދާރީވުމަކީ މި މުއައްސަސާގެ މި ކޮމިޓީގެ ވަރަށް ބޮޑު ޒިންމާ އެއް ކަމަށް އަޅުގަނޑު ދެކެން. އެހެންކަމުން، މި ހުށަހަޅާފައި އޮތް މައްސަލައިގައި އަޅުގަނޑު ވެސް އެދެން ޖުޑީޝަލް ސަރވިސް ކޮމިޝަންގެ ތެރޭގައި މި މައްސަލަތައް މި ކަންކަން ހިނގާފައި ވާ ގޮތާއި އެ ކަމުގެ މަޢުލޫމާތު ފުރިހަމަކުރުމަށްޓަކައި އެ ކޮމިޝަންގެ ބޭފުޅުން ހާޒިރުކޮށްގެން ވެސް އެ މަޢުލޫމާތު ނަގަން. އެހެންނަމަވެސް، އަޅުގަނޑު ޤަބޫލުުކުރަން އަޅުގަނޑުމެން މި ކޮމިޓީއަކުން ދިވެހިރާއްޖޭގެ އުއްތަމަ ފަނޑިޔާރާއި ދެން އައިސް ފަނޑިޔާރުން ގޮތުގައި ތިއްބެވި ބައެއް ބޭފުޅުން މި ތަނަށް އެ ހައިސިއްޔަތުން ކޯޓުތަކުގެ ފަނޑިޔާރުންގެ ގޮތުގައި ތިއްބެވި ބޭފުޅުން އަޅުގަނޑުމެން ގެނެސްގެން މިހާތަނަކަށް ނޫޅެން ޕްރެކްޓިސްކޮށްފަކާ. އެހެންވީމާ، ޖުޑީޝަލް ސަރވިސް ކޮމިޝަންގެ ބޭފުޅުން އަޅުނޑުމެންނަށް ގެނެވޭނެ ކަމަށް އަޅުގަނޑު ދެކެނީ. އެހެންވީމާ، އެ ކަމަކީ އަޅުގަނޑުމެން ކޮށްގެން ކުރިއަށް ގޮސްގެން އެ މަޢުލޫމާތު އެއްކޮށްގެން އެ ކަންކަން ކުރެވެންޖެހޭނީ. އަޅުގަނޑު މި ދަންނަވަނީކީ ކޮންމެހެން ޖުޑީޝަލް ސަރވިސް ކޮމިޝަނުގައި ހިމެނޭ ބޭފުޅަކު އެއީކީ ފަނޑިޔާރެއްގެ ނަމުން ހިމެނޭތީ އޭނާ ނުގެނެވޭނެ ވާހަކަ އެއް ނޫން. އަޅުގަނޑު މި ދަންނަވަނީ ދިވެހިރާއްޖޭގެ ޝަރުޢީ ކޯޓެއްގައި ޖަޖެއްގެ ގޮތުގައި ހުންނަވާ ބޭފުޅާ އެ އުސޫލުން މި ތަނަށް ގެނެސް ނޫޅޭ ވާހަކަ. އެހެންވީމާ، މިދެންނެވި ނުކުތާތަކުގެ އަލީގައި އަޅުގަނޑު ދެކެނީ ހަމަ ޙަމްޒާ ވެސް އަދި އީވާ ވެސް ފާހަގަކުރެއްވި ފަދައިން މި މައްސަލައިގައި ކަން ހިނގާފައި ވާ ގޮތުގެ މައްޗަށް އެ ހުށަހަޅާފައި ހުރި މައްސަލަތަކުގެ ތެރެއިން ހިނގާފައި ހުރި ކަންތައްތަކުގެ މަޢުލޫމާތު އޭގައި ޞައްޙަގޮތުގައި މި ކޮމިޓީ އަށް ހޯދުމަކީ އެ ބޭފުޅުން ގެންނަވައިގެން އެ މައުލޫމާތާއި އަދި އެ ބޭފުޅުންގެ ޔައުމިއްޔާތައް ބަލައިގެން އަޅުގަނޑުމެން ބޭނުންވާ މައުލޫމާތުތައް ހޯދައިގެން އެ ކަންކަން ކުރުމުން އޭގެ ފުރިހަމަ ގޮތުގައި ފުރިހަމަ ވާނީ. އަޅުގަނޑު ހަމަގައިމުވެސް ވަރަށް ކަންބޮޑުވޭ މިއަދު ޖުޑިޝަރީ ތެރޭގައި ކަންކުރަމުން ދާ ގޮތް. މިހާރު ދިވެހިރާއްޖޭގެ ސުޕްރީމް ކޯޓުގެ ތެރެއަށް ރައްޔިތުންގެ މަޖިލީހުގެ މެންބަރުން ގެންދަވައިގެން ހަމަ ދޭތެރެދޭތެރެއިން ބައްދަލުވުންތައް ބާއްވައިގެން ޢާއްމުކޮށް ވަޑައިގަންނަވާ ކުރީގެ ބަންޑާރަ ނައިބުންނާއި، މިހުރިހާ ކަންތައްތަކެއް ހިނގަމުން އެބަ ދޭ. މިއަދުވެސް މި ރާއްޖޭގެ މިއަހަރު ތެރޭގައި ވެސް ސުޕްރީމް ކޯޓުން ނިންމާފައި އޮތީ 3 މައްސަލަ. ދެން ހުރި ހުރިހާ މައްސަލަތަކެއް އަދިވެސް އެހެރީ ހުރި ގޮތަށް. އެހެންވީމާ، އަޅުގަނޑު މި ދަންނަވަނީ ޖުޑީޝަލް ސަރވިސް ކޮމިޝަނުގެ ހިންގުމުގެ ކަންތައްތަކާއި އެ ކަންތައްތައް ބަދަލުކޮށްލާ، ޖުޑިޝަލް އެޑްމިނިސްޓްރޭޝަން ނަމުގައި ދިވެހިރާއްޖޭގެ ސުޕްރީމް ކޯޓުން އަމިއްލަ އަށް އެ ބޭފުޅުން ހުށަހަޅުއްވައިގެން އެ ބޭފުޅުން ރަޢުޔެއް ނެރުއްވައިގެން އެ ބޭފުޅުން އެ ގޮތަށް ކަމެއް ނިންމެވި ނިންމެވުމަކީ އަޅުގަނޑުމެން ވިސްނާލަން އެބަޖެހޭ ދެން އެކަން ހިނގައިގެން ދާނީ ކޮންގޮތަކަށްކަން. އެހެންވީމާ، އެ ބިރުވެރިކަން ވެސް އެބަ އޮތޭ. އެހެންވީމާ، އެކަމާ ގުޅިގެން ކުރަންޖެހޭ މި މުހިއްމު މަސައްކަތްތައް އަޅުގަނޑުމެން އެއްގޮތަކަށް ވެސް ފަސްޖެހިގެން ނުވާނެއޭ. އަޅުގަނޑު ދެކޭގޮތުގައި ޤާނޫނުއަސާސީން އެ ދީފައިވާ ކަންތައްތައް ރަނގަޅުގޮތުގައިތޯ ދަނީ ބެލުމަކީ އަޅުގަނޑުމެން މި ކޮމިޓީގައި ހަމަ ކުރަންޖެހޭނެ މަސްއޫލިއްތެއް ކަމަށް އަޅުގަނޑު ދެކެނީ. ވަރަށް ބޮޑަށް ޝުކުރިއްޔާ.
ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:
އާދެ، ހުރިހާ މެންބަރުން ދެއްކެވި ވާހަކަފުޅަށް ވެސް އަޅުގަނޑު ޖުމްލަ ގޮތެއްގައި ތާއީދުކުރަން. ދެން އަޅުގަނޑު ވެސް ހަމަ ޤަބޫލުކުރާ ގޮތުގައި އަޅުގަނޑުމެން އެބަޖެހޭ ޖުޑީޝަލް ސަރވިސް ކޮމިޝަންގެ މަސްއޫލިއްޔަތު އުފުލާ ގޮތް ބޭފުޅުން ބަލަން ވެސް. ހަމައެއާއެކު ވެލެޒިނީ ހުށަހަޅުއްވާފައި މި ވާ މައްސަލަ ތަޙުޤީޤު ވެސް ކުރަން. ދެން ހަމަ އެހެންވީމާ، މިކަން ކުރާކަށް އަޅުގަނޑުގެ ހަމަ އެއްވެސް އިޢުތިރާޟެއް ނެތް. ދެންހަމަ މީގައި ހަމަ ގެންނަންޖެހޭ އެއްވެސް މީހަކު ގެންނާކަށް ވެސް އަޅުގަނޑު އިޢުތިރާޟެއް ނެތް. އެހެންނަމަވެސް، އަޅުގަނޑު ދަންނަވާލަން ބޭނުންވާ ވާހަކަ އަކީ މި މައްސަލައަކަށް ނޫން ސީދާކޮށް. މިސާލަކަށް ގަވާއިދުގައި ލިޔެފައި ނެތްކަމުގައި ވިޔަސް އަޅުގަނޑު ދެކޭގޮތުގައި މިތަނަށް މައްސަލަ އެއް ހުށަހެޅުނީމަ އެ އިންޑިވިޖުއަލް މައްސަލައަކާ ގުޅޭ ގޮތުން އެ ކަމާ ހުރިހާ މެންބަރުން އިއްތިފާޤު ވޭތޯ ނުވަތަ ނޫންތޯ، ބަލާފައި ނޫނިއްޔާ ކުރިއަށް ދިއުމަކީ އެއީ ރަނގަޅު ގޮތެއް ނޫން. އެއީ އަޅުގަނޑު ދެކޭގޮތުގައި ހަމަ ތާކުން މައްސަލަ އެއް އަންނައިރަކަށް ގަވާއިދުގައި ލިޔެފައި ނެތަސް މި ތާނގައި އެ މައްސަލަ ޑިސްކަސްކުރެވޭކަށް ވެސް ނުޖެހޭނެ. އެއީ އެބަ ހުރި ކޮމިޓީތަކަށް ތާނކުންތާނކު ނުޖެހޭ އެއްޗެހި ޢިބާރާތްކޮށްފައި ސިޓީ އެއްޗެހި ވެސް ޢާއްމުން ފޮނުވާފައި ކޮމިޓީތަކަށް ހަޖޫ ވެސް ޖަހާފައި. އެހެންވީމާ، މި މައްސަލައިގައި ހަމަ އަޅުގަނޑު ވެސް ތާއީދު ވެސް ކުރާ މައްސަލަ އެއް އިނގޭތޯ. އެހެންނަމަވެސް، އެހެން ދުވަހަކު މި ގޮތަށް މިއަދު އަޅުގަނޑުމެން ޕްރެސީޑެންޓު ފޯމްކޮށްފިއްޔާ އަޅުގަނޑު ދެކޭގޮތުގައި ދެން އަންނަ ދުވަހަކު އެ އިހުތިޖާޖު ކުރާކަށް އެއްވެސް މެންބަރަކަށް ފުރުޞަތެއް ނޯންނާނެ. އެހެންވީމާ، އަޅުގަނޑު އެދެން ހަމަ އެ ގޮތަށް އެ ކުރިއަށް ގެންދަން. އެއީ އަލަށް މި ކޮމިޓީ ގަވާއިދެއް ފާސްކޮށްގެން ބާއްވާ ފުރަތަމަ ބައްދަލުވުން މިއީ. އެހެންވީމާ، މި ޕްރޮސެސް އޮންނަންޖެހޭނެ ކަމަށް އަޅުގަނޑު ޤަބޫލުކުރަނީ. ދެން މި ޕްރޮސެސް ނޯންނަ ކަމަށް ވަނީ ނަމަ އެ ޕްރޮސެސް ނޯންނަ ކަމަށް އަޅުގަނޑު އިހުތިޖާޖުކުރަން. އެއީ ދެން އަންނަ ދުވަހަކުން އަޅުގަނޑު ހިތްހަމަނުޖެހޭ މައްސަލައެއްގައި އޭރުން އަޅުގަނޑަށް މިކަން ފާޅުކުރެވޭނީ. އެހެންނަމަވެސް މި މައްސަލައިގައި ހަމަ ކުރިއަށް ދާން އަޅުގަނޑު ވެސް ތާއީދުކުރާ ވާހަކަ ދަންނަވާލަން. ޝުކުރިއްޔާ. 
(ވަގުތުކޮޅަކަށްފަހު)
ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:
ޢަލީ ވަޙީދު އެދެއްކެވި ވާހަކައާ ގުޅިގެން އަޅުގަނޑު ދަންނަވާލަން ބޭނުންވަނީ، ކޮމިޓީގެ މަސައްކަތް ކަމުގައި ގަވާއިދުގައި އެވާ، އަޅުގަނޑުމެން ކޮމިޓީގެ މެންޑޭޓުގައި ހިމެނޭ ކަންކަން ބަލާކަށް އެއްވެސް ވޯޓެއް ނަގާކަށް ނުޖެހޭނެ. އެ ވޯޓެއް ނެގިދާނެ ތަރުތީބު ކުރުމަށް. އެއީ އަޅުގަނޑުމެންގެ އަސާސީ މަސްއޫލިއްޔަތެއް. އެ އަދާކުރާކަށް އެއްވެސް ކަހަލަ ވޯޓެއް ނަގާކަށް ނުޖެހޭނެ. ޢަލީ ވަޙީދު އެ ވިދާޅުވާ ނުކުތާގައި ޚިޔާލު ތަފާތު، މިސާލަކަށް އަޅުގަނޑުމެން ކޮމިޓީން ކުރެވޭނެ މަސައްކަތެއް ނޫން ކަމަށް ބުނަންޏާ ވޯޓެއް ނެގިދާނެ. އެ ކަމާ އަޅުގަނޑު އިޢުތިރާޟެއް ނުކުރަން. އެކަމަކު މިއީ މިިނިވަން މުއައްސަސާ އެއް. އަޅުގަނޑުމެން ބަލަންޖެހޭ ކަމެއް. އޭގެ ދަށުން އަންނަ ކަންކަމުގައި މަސައްކަތް ޕްރިއޯރަޓައިޒް ކުރުމަށްޓަކައި މެންބަރުންގެ ވިސްނުންފުޅު ހުރި ގޮތް ހަމަ އަހާލުން ނުވަތަ އެކަން ބަލައިލެވެންޖެހޭނެ ކަމަށް އަޅުގަނޑު ދެކެނީ. ދެން އަނެއް ނުކުތާ އަކީ އަޅުގަނޑުމެން މި މައްސަލައިގައި ކުރިއަށް ދާއިރުގައި އަޅުގަނޑަށް ފެނޭ އެ ބޭފުޅުން ހާޒިރުކުރެއްވުމުގެ ކުރިން ކޮމިޝަނުން ލިޔުކިޔުންތައް ވެސް ހޯދާލަން. މިއީ މިހާރު ވެލިޒިނީ ފޮނުއްވާފައި ހުރި ލިޔެކިޔުންތައް. އޭރުން އަޅުގަނޑުމެންނަށް އިނގޭނީ އަސްލު ސުވާލެއް ކުރަން ވެސް ޓްރޫ ޕިކްޗަރ އަދި ހުރެދާނެ މީގައި އަންނަންޖެހޭ އެހެން ޑޮކިޔުމަންޓުތައް ވެސް. އެެހެންވީމާ، އަޅުގަނޑުމެން ޖެހޭނެ އެ ތަނަށް ވެސް ސިޓީ އެއް ލިޔެލަން، މިކަހަލަ ކަމާ ބެހޭ ގޮތުންނޭ ތި ފަރާތުން މި ކަމާ ގުޅޭ ހުރިހާ ލިޔެކިޔުންތައް ފޮނުއްވައިދެއްވުން އެދެމޭ. ދެން އަޅުގަނޑު އެދެން، ޚާއްޞަކޮށް ހަމަ ކުރީ ދުވަހު ވެސް ދަންނަވާލި އިދާރީ ނުކުތާ އެއް މިއީ. އިލެކްޓްރޯނިކް ޒަރީޢާ އިން އެއްޗެހި ފޮނުވާލުން. ފޮޓޯކޮޕީ ހެދުމަކީ އެއީ އަޅުގަނޑު ހަމަ އެންވަޔަރަމަންޓަށާއި ޚަރަދަށާއި ވަރަށް ބޮޑަށް ބަލާފައި ވާތީ ވަރަށް ބޮޑަށް މި ކަމާ ހިތާމަކުރާ ކަމެއް. މިހާ ގިނަ ފޮޓޯކޮޕީ ހެދުމަކީ.  
ރިޔާސަތުން ވާހަކަދެއްކެވުން:
އާދެ، އަޅުގަނޑުމެން އެންމެ ފަހުން އެކުލަވާލި ގަވާއިދުގައި ވެސް މި އޮންނަނީ މި ކަމާ ބެހޭ ގޮތުން މި އޮންނަނީ ކޮމިޓީން ބަލާ މައްސަލަތައް ތިރީގައި ބަޔާންކުރެވިފައިވާ ގޮތުގެ މަތީން ކޮމިޓީއަށް ހުށަހެޅުނު މައްސަލަތައް ކޮމިޓީން ބަލަންވާނެ އެވެ. ކިޔާފައި ދެން (ހ) (ށ) ފެށިގެން ގޮސް (ޅ) އާއި ހަމައަށް މި އޮންނަނީ. އެހެންވީމާ، ޢާއްމު ރައްޔިތުން ލިޔުމުން ހުށަހަޅާ މައްސަލަތައް ވެސް އެބަ އޮތް. ރައްޔިތުންގެ މަޖިލީހުގެ އެހެން ކޮމިޓީއަކުން ފޮނުވާ މައްސަލަތައް. ރައްޔިތުންގެ މަޖިލީހުގެ ތަޅުމުން ކޮމިޓީ އަށް ފޮނުވާ މައްސަލަތައް. މި ކޮމިޓީގެ މަސްއޫލިއްޔަތުގެ ދާއިރާގައި ހިމެނޭ އިދާރާތަކުން ލިޔުމުން ހުށަހަޅާ މައްސަލަތައް ބެލުން އެބަ އޮތް. އެހެންވީމާ، އަޅުގަނޑުމެންނަށް އެހެންވީމާ، މި މައްސަލަތައް ބެލެން އޮތް ގޮތުން މުޙައްމަދު ޙުސައިން ވެސް ވިދާޅުވި ފަދައިން އަޅުގަނޑުމެން ހަމަ މި މައްސަލަތައް ބަލަން މި ޖެހެނީ. އެހެންވީމާ އިތުރު ވޯޓަކަށް މީގައި ދާކަށް މި ނުޖެހޭނެ ކަމަށް އަޅުގަނޑު ވެސް މި ޤަބޫލުކުރަނީ. އެހެންވީމާ، ދެން މި މައްސަލަ އިތުރަށް ބެލުމުގައި ދެން އެ ކުރަންޖެހޭ ގޮތަކަށް އަޅުގަނޑުމެން މަސައްކަތްތައް ކުރުން. އަޙްމަދު ޢަބްދުﷲ އަށް އަޅުގަނޑު ފުރުޞަތު އަރުވާނަން. 
އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:
އާދެ، އަޅުގަނޑު ހަމަ ދަންނަވާލަން ބޭނުންވީ ޙަމްޒާ އެ ވިދާޅުވި ވާހަކައަށް ތާއީދުކޮށްލުމުގެ ގޮތުން. އެއީ ފުރަތަމަ ކަމަކަށް އެއީ އަޅުގަނޑުމެންނަށް މި ހުށަހަޅިފައިވާ މައްސަލައާ ގުޅިގެން އެ ކަމާ ބެހޭ ބައެއް ކަހަލަ ލިޔެކިޔުންތައް ޖުޑީޝަލް ސަރވިސް ކޮމިޝަނުން ހޯދަންޖެހޭ ކަމަށް އަޅުގަނޑަށް ޤަބޫލުކުރެވެނީ. އެހެންވީމާ، މި މައްސަލައިގައި އެއްވެސް ފަރާތެއް ހާޒިރުކުރުމުގެ ކުރިން އަޅުގަނޑަށް ފެނޭ، ޙަމްޒާ އެ ހުށަހެޅުއްވި ގޮތަށް އެ ލިޔެކިޔުންތައް ހޯދާ ބަލައިލުމަށްފަހުގައި އެ އެއިން އެއްވެސް ފަރާތެއް ހާޒިރުކުރަން. އެހެންވީމާ، އަޅުގަނޑު އެ ހުށަހަޅުމަށް ތާއީދުކޮށްލަން ބޭނުންވާތީ. ޝުކުރިއްޔާ.
ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:
އަދި އަޅުގަނޑު އެދެން މުޤައްރިރު އަރިހުން ވީހާވެސް އަވަސް ބާރު މިނެއްގައި މި މަސައްކަތް ގެންދިއުން. އެއީ 7 އޯގަސްޓަށް ޖުޑީޝަލް ސަރވިސް ކޮމިޝަނުން ވެސް މި ކަންތައްތައް ނިންމަން ޖެހޭނެ. އެހެންވީމާ، އަޅުގަނޑުމެން މިކަން ފާސްކުރަންދެން ވެސް ނުވަތަ ބަލަމުން ދާއިރު ވެސް. މީގެ އެންމެ މުހިއްމު ނުކުތާ އެއް ކަމަށް އަޅުގަނޑު ދެކެނީ މި ހުރިހާ ކަމެއް ރައްޔިތުންނަށް އަޅުގަނޑުމެންގެ ޢަދުލުއިންޞާފު ޤާއިމުކުރުމުގެ ދާއިރާ އަށް އިތުބާރު ލިއްބައިދިނުން. މިއީ އެންމެ މުހިއްމު ކަމަކީ. މިކަން އަޅުގަނޑުމެންނަށް ކޮށްނުދެއްވިޖިއްޔާ ޖުޑީޝަލް ސަރވިސް ކޮމިޝަން ވެސް ފޭލްވީ. މަޖިލީސް ވެސް ފޭލްވީ. 
ގަލޮޅު އުތުރު ދާއިރާގެ މެންބަރު އީވާ ޢަބްދުﷲ ވާހަކަދެއްކެވުން:
ޝުކުރިއްޔާ. އަވަސްކުރުމުގެ ވާހަކަ ދެކެވޭއިރު އަޅުގަނޑު ހިތަށްއެރީ އަޅުގަނޑު ހަމަ ކަންބޮޑުވާ އެއް ކަމެއް ފާހަގަކޮށްލަން ބޭނުމޭ. މި ދެކެވެނީ ފަނޑިޔާރުންގެ ޝަރުތުގެ ވާހަކަ. ދެން މި ދެކެވެނީ ޝަރުތުތަކެއް ކަނޑައެޅިއިރު އެ ޑިއު ޕްރޮސެސް ރަނގަޅަށްތޯ ގެންދެވިފައި އޮތީ. އަޅުގަނޑު ހަމަ މި ކަން ބޮޑުވަނީ މިއީ އަޅުގަނޑުމެން މި ކަމެއް ބަލުމުން ގެންދާއިރު ވަކި ގޮތެއް ނުނިމި އޮއްވާ ޝަރުތާ ދޭތެރޭގައި ޝައްކު އުފެދިފައި ވާ ކަމުގައި ވަންޏާ އަދި ޝަރުތުތައް ކަނޑައެޅި ގޮތުގައި މިއަދު ޝައްކު އުފެދިފައި ވާ ކަމުގައި ވަންޏާމު މި ދޭތެރޭގައި ފަނޑިޔާރުން ޢައްޔަންކުރެވޭނެތޯއޭ ނޫންތޯއޭ. އަޅުގަނޑުމެންނަށް އިތުރު އެޕޮއިންޓްމަންޓުތައް މިހާރު ހޯލްޑުކުރުމުގެ ބާރު އަޅުގަނޑުމެންނަށް ލިބިގެންވޭތޯއޭ. އެއީ އަޅުގަނޑުމެންނަށް ކުރަން މިހާރު ފެންނަ ކަމެއްތޯ އޭ ނޫންތޯ އޭ. އެއީ މި ލިމްބޯ ސްޓޭޖެއްގައި އޮތް ޝަރުތުތަކަކަށް ބަޔަކު އެޕޮއިންޓުކުރަން މި އުޅެނީ. އެހެންވީމާ، އަޅުގަނޑު ކަންބޮޑުވޭ މި ދުވަސްކޮޅު ރާސްލާފައި ބަޔަކު ކަމަކަށް އަވަސްވެގަނެގެން ބަޔަކު އެޕޮއިންޓު ކުރެވިދާނެތީ. ޝުކުރިއްޔާ. 
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:
ތާއިދުކޮށްލަން ބޭނުންވީ ޢިއްޒަތްތެރި މެންބަރު ޙަމްޒާ ދެއްކި ވާހަކަފުޅުގައި ހާމަކުރެއްވި ނުކުތާއަކަށް. އެއީ މި ކޮމިޓީގެ ތަޚައްސުސްގެ ތެރޭގައި ހިމެނިގެން ބަލަންނުޖެހޭ މައްސަލަ އެއް ކަމުގައި މެންބަރަކު ހުށަހަޅުއްވައިފި މައްސަލަ އެއް އެ މައްސަލަ ބަލަން ފެނޭތޯ ނުވަތަ ނޫންތޯ ވޯޓަކަށް އެހުން. އެއީ ހަމަ ކުރަންޖެހޭނެ ކަމެއް ކަމަށް އަޅުގަނޑަށް ފެނޭ. ޝުކުރިއްޔާ.
ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:
މިހާރު އަޅުގަނޑު ހިތުން ގަވާއިދުގައި އަޅުގަނޑު ވާހަކަދައްކައިފިން ކޮމިޝަންތަކާ ބައްދަލުކުރާނެ ވަކި ދުވަހެއް ވެސް. އެހެންނަމަވެސް، އަޅުގަނޑަށް ފެނޭ ތަންކޮޅެއް ބާރަށް ގެންދިއުމަށްޓަކައި އަޅުގަނޑުމެން ދުވަހެއް ކަނޑައަޅުއްވާފައި އެ ބޭފުޅުންނަށް ވެސް ދަންނަވަން ލިޔެކިޔުންތައް ވަކި ދުވަހަކަށް އަޅުގަނޑުމެން ފޮނުވާ، އަޅުގަނޑުމެން ވެސް އެ އެއްޗެހި ބަލާ، އަޅުގަނޑުމެން އެ ބޭފުޅުންނާ ބައްދަލުކުރާނެ ދުވަހެއް ކަނޑައެޅިއްޖިއްޔާ ވަރަށް ރަނގަޅު. އޭރުން ތަންކޮޅެއް ބާރަށް ގެންދެވޭނެހެން އަޅުގަނޑަށް ހީވަނީ.
ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:
އަޅުގަނޑު ފާހަގަކޮށްލަން ބޭނުންވަނީ އީވާ ދެއްކެވި ވާހަކައަކާ ގުޅިގެން، މިހާރު އެ ޕޮއިންޓުމަންޓުތައް ވެސް ހަދަމުން ދާ ކަމަށް އެ ވަނީ. ދެން އަޅުގަނޑުމެން މި މައްސަލަ ބަލަމުންދާއިރު އެ މިންގަނޑުގެ ދަށުން މި ކަންކަން ހިނގަން ފަށައިފިއްޔާ އެވެސް އަޅުގަނޑުމެން ކަންބޮޑުވާ ކަމެއް. އެއީ އަޅުގަނޑުމެން އެ މައްސަލަ ބަލާއިރު ޝައްކު އުފެދިފައިވާ މިންގަނޑަކުން މީހުން އެޕޮއިންޓުކުރުން އެބަ ދޭ. އެހެންވީމާ، އަޅުގަނޑު ބަލައިލަން ބޭނުން މި ކަމުގައި ކޮންގޮތަކަށްތޯ އަޅުގަނޑުމެންނަށް ޢަމަލުކުރެވޭނީ. އެއީ މި ވަގުތު މިއީ ޕެޗެއް އެޅުން ކަހަލަ ވަގުތެއްހެން އަޅުގަނޑަށް ހީވަނީ. 

އިހަވަންދޫ ދާއިރާގެ މެންބަރު އަޙުމަދު ޢަބްދުﷲ ވާހަކަދެއްކެވުން:

އަޅުގަނޑު ހަމަ ހިތަށް އެރީ، މިހާރު އަޅުގަނޑުމެންނަށް މި ވާހަކަދެކެވުނީ ޖުޑީޝަލް ސަރވިސް އަށް ލިޔެގެން އެ ބޭފުޅުންގެ އެ ލިޔެކިޔުންތައް އަދި ޔައުމިއްޔާ ވެސް އެކުލެވޭ ގޮތަށް ހޯދުމަށް ކަމަށް ވާތީ، އަޅުގަނޑަށް ފެނޭ މިއަދުން މިއަދަށް އެ ސިޓީ ބޭރުކޮށްލަން އެ ބޭފުޅުންނަށް. ބޭރުކޮށްލުމަށްފަހުގައި އާދިއްތަ ދުވަސް، އަޅުގަނޑަށް ހީވަނީ ދެން މަސައްކަތު ދެ ދުވަސް އޭރުން އެ ބޭފުޅުންނަށް ވެސް ލިބޭނެ. އާދިއްތަ ދުވަހު މިކޮޅަށް ފޮނުވާލެވޭނެ ކަމަށް އަޅުގަނޑަށް ޤަބޫލުކުރެވެނީ. ފޮނުވާލެވުނީމަ މެންބަރުންނަށް އެ އެއްޗިހި ބައްލަވާލައްވަން ދެ ދުވަހެއް ލިބިފައި ބުދަ ދުވަސް އެއީ އަޅުގަނޑުމެން އެ ބޭފުޅުންނާ ބައްދަލުކުރާ ދުވަސް ކަމަށް ހެދިއްޔާ އަޅުގަނޑަށް ހީވަނީ މެންބަރުންނަށް ވެސް އޭރުން އެ ބޭފުޅުންގެ އެ ލިޔެކިޔުންތައް ބައްލަވާލެވި، އެ ލިޔެކިޔުންތަކުގެ ތެރެއަށް ވެދެވަޑައިގެންފައިހެން ތިއްބަވާނީ. އެހެންވީމާ، އެ ގޮތަށް އަޅުގަނޑު ހުށަހެޅުމެއް ހުށަހަޅާލަން ކަމަށް ފުރުޞަތަކަށް އެދުނީ. ޝުކުރިއްޔާ.

ރިޔާސަތުން ވާހަކަދެއްކެވުން:

އަޙުމަދު ޢަބްދުﷲ އެ ހުށަހެޅުއްވި ގޮތަށް އެއްވެސް މެންބަރަކު އިޢުތިރާޟު ކުރައްވަންތޯ؟ އަޙުމަދު ޢަބްދުﷲ އެ ހުށަހެޅުއްވި ގޮތަށް އެއްވެސް މެންބަރަކު އިޢުތިރާޟު ނުކުރައްވާތީވެ އަޅުގަނޑު ގަސްތުކުރަނީ މިއަދު ޖުޑީޝަލް ސަރވިސް ކޮމިޝަނަށް ސިޓީ އެއް ފޮނުވަން މިކަމާ ގުޅުން ހުރި ހުރިހާ ލިޔެކިޔުންތަކާއި އެ ކޮމިޝަންގެ މި ކަމާ ގުޅޭ ގޮތުން ވާހަކަދެއްކި ހުރިހާ ޔައުމިއްޔާތަކެއް ފޮނުއްވައިދެއްވުމަށް އާދިއްތަ ދުވަހުގެ 14:30 ގެ ކުރިން. އާދެ، ދެން އެ ގޮތަށް ލިޔެކިޔުންތައް ފޮނުއްވައިދެއްވުމަށް. ދެން ބުދަ ދުވަހު، 23 ޖޫން 2010 ވާ ބުދަ ދުވަހު، 11:15 އަށް އޮންނަ މި ކޮމިޓީގެ ބައްދަލުވުމަށް ކޮމިޝަންގެ މެންބަރުންނާއި އަދި ޚާއްޞަކޮށް އަޅުގަނޑުމެން ވެލެޒިނީ އަށް މި ކޮމިޓީ އަށް ވަޑައިގެން ދެއްވުމަށް، އަދި ޚާއްޞަކޮށް ވެލެޒިނީ އަށް ދަންނަވަން. އެހެންވީމާ، އެ ގޮތަށް އަޅުގަނޑު ނިންމާލާނަން. 
ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

އަޅުގަނޑު ފާހަގަކޮށްލަން ބޭނުންވަނީ މި ކޮމިޓީގެ އެއްވެސް މެންޑޭޓުގެ ތެރޭގައި އޮވޭ ބާއޭ، ކިހިނެއްބާއޭ އަޅުގަނޑުމެންނަށް އެޕޮއިންޓްމަންޓުތައް. އަޅުގަނޑުމެން މައްސަލަ އެ މިންގަނޑުގެ މައްސަލަ ބަލަމުން ދާއިރު އެ މިންގަނޑުގެ ދަށުން އެޕޮއިންޓްމަންޓުތައް އިޢުލާންކުރަމުން ދާތީވެ މި ކޮމިޓީގެ ކޮންކަހަލަ މެންޑޭޓެއްތޯ އޮތީ. އަޅުގަނޑު އޮޅުންފިލުވާލަން ބޭނުން، އަޅުގަނޑަށް އަދި މުޅިން ސާފު ނުވާތީ މުޤައްރިރު ވެސް މި ކަމާ ބެހޭ ގޮތުން އެއްވެސް އެއްޗެއް ވިދާޅުނުވާތީ އެކަން އޮތް ގޮތެއް ބަލައިލަން. އަޅުގަނޑު ކަންބޮޑުވޭ އެ ކަމާ.
ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

އަޅުގަނޑު އަދިވެސް ފާހަގަކޮށްލަން ބޭނުންވޭ މިހާރު މުޤައްރިރު ތި ވަނީ ރޫލިން އެއް ނެރުއްވާފައި. އެހެންވީމާ، އަޅުގަނޑު ޤަބޫލުކުރާގޮތުގައި މިނިވަން މުއައްސަސާއަކާ ގުޅޭ ގޮތުން ދެން މިތަނަށް އަންނަ ކޮންމެ މައްސަލަ އެއް މި ކޮމިޓީން ބަލަންޖެހޭނެ. އެއީ މި ކޮމިޓީގެ ދާއިރާގެ ތެރެއިންތޯ ކަނޑައަޅާކަށް ވޯޓަކަށް ނޭހޭނެ. އެއީ އަޅުގަނޑު ޤަބޫލުކުރާ ކަމެއް ނޫން. އެއީ މިއަދު އެކަމުގައި ވޯޓަކަށް ނޭހީމަ އަޅުގަނޑު ޤަބޫލުކުރާ ގޮތުގައި ގަވާއިދު އަޅުގަނޑަށް ފެންނަ ގޮތުގައި މިއަދު މިހާރު ތި ނިންމެވި ރޫލިންގެ ދަށުން މިނިވަން މުއައްސަސާއަކާ ބެހޭ ގޮތުން ޢާއްމުން ފޮނުވާ ކޮންމެ މައްސަލަ އެއް މި ކޮމިޓީން ރިޢާޔަތްކުރަންޖެހޭނެ މި ގޮތަށް މި މަސައްކަތް ކުރެވިގެން ދާ ކަމުގައި ވަނީ ނަމަ. އެއީ އެ ޕޮއިންޓު އަޅުގަނޑު ފާހަގަކޮށްލަން ބޭނުން. ދެން އޭގެއިތުރުން މިހާރު ދެންމެ ތި ނިންމެވީ ޖުޑިޝަލް ސަރވިސް ކޮމިޝަނަށް އެ ކޮމިޝަންގެ މެންބަރަކު ފޮނުއްވި މައްސަލައަކާ ގުޅިގެން ސިޓީ އެއް ފޮނުވަން. އިތުރަށް އަޅުގަނޑުމެން ބޭނުންވާ މަޢުލޫމާތުތައް ފޮނުވަން. މުޤައްރިރު އަޅުގަނޑަށް ސަމާލުކަން ދެއްވުން އެދެން. އެހެންވީމާ، އަޅުގަނޑު ސާފުކޮށްލަން ބޭނުންވޭ ވެލެޒިނީ ފޮނުވާފައި ވާ ސިޓީގައި އެބަ އޮތް 17 ނުކުތާއެއް ފާހަގަކޮށްފައި. އޭގެތެރޭގައި އެބަ ހިމެނޭ ޖުޑީޝަލް ސަރވިސް ކޮމިޝަންގެ ވަރަށް ތަފާތު އެކި ކަންކަން. މިސާލަކަށް އެ ތަނުގެ ފަނޑިޔާރެއް ކުރީގެ އެ ތަނުގެ ރައީސް ވަކިކުރި ކަންތަކާއި، އެތައް ބައިވަރު ކަމެއް. އެހެންވީމާ، ޖުޑިޝަލް ސަރވިސް ކޮމިޝަނުން މަޢުލޫމާތު ހޯދަން އަޅުގަނޑުމެން މި ނިންމިއިރު އަޅުގަނޑުމެން މި ސިޓީ އިން ބަލަން ނިންމީ ކޮން ކަންތައްތަކެއްތޯ ވެސް ބަލައިލުމެއް ނޯވޭތޯ އަޅުގަނޑު ސާފުކޮށްލަން ބޭނުންވޭ. އެއީ މި ތަނަށް ލިޔުމެއް އައިމާ އެ ސިޓީއެއްގައި އޮންނަ ވަކިވަކި އިންޑިވިޖުއަލީ އަޅުގަނޑުމެން މިތާކު އެއްވެސް މާއްދާއަކަށް އަދި ނެތް ބަލައިލާފަ އެއް އިނގޭތޯ. ބަލައިލުމެއް ނެތި އަޅުގަނޑުމެން މަޢުލޫމާތު ހޯދަން އެ ތަނަށް ސިޓީ ލިޔަން ނިންމިއިރު މި ތަނުގައި އަޅުގަނޑުމެން ކޮމިޓީން މި މާއްދާތަކަށް ރިޢާޔަތް މި ކުރީ ކޮންގޮތަކަށްތޯ. މިސާލަކަށް، 12 ވަނަ މާއްދާގައި މި އޮންނަނީ، މިހެންގޮސް 21 ޖެނުއަރީ 2010 ގައި ހައިކޯޓުގެ 3 ފަނޑިޔާރަކު ގުޅިގެން ޤަރާރަކުން ހައިކޯޓުގެ 5 ފަނޑިޔާރުންގެ ތެރެއިން ކިޔާފައި މި އޮންނަނީ އޭރުގައި ހުރި ފަނޑިޔާރު ވަކިކުރި މައްސަލަ އެއް. މިވެސް ހަމަ ވަކި މައްސަލަ އެއް. އެހެންވީމާ، އަޅުގަނޑު ސާފުކޮށްލަން ބޭނުންވޭ ކޮންކަމެއްކަން މިހާރު މި އުޅެނީ ބަލަން. އެއީ ކޮމިޓީ އަށް ސިޓީ އެއް އައުމާ އެއްކޮށް މިހާރު އަޅުގަނޑުމެން މި ނިންމީ އަންނަ ހުރިހާ އެއްޗެއް ބަލަންޖެހޭ ކަމަށް މި ދާއިރާގެ ތެރެއިން. ނިންމާފައި އެހެންވީމާ، މީގައި ހުރި ހުރިހާ މައްސަލަ އެއް ބަލަންތޯ މި ނިންމީ. އެހެންވެއްޖިއްޔާ ތަފާތު އެކިއެކި އޭންގަލުތަކުން ވަކިވަކިން ވެސް ބަލަންޖެހޭ ކަންކަން އެބަހުރި. އުސޫލެއްގެ ގޮތުން މިސާލަކަށް އަޅުގަނޑު ޤަބޫލުކުރާ ގޮތުން 12 ވަނަ މާއްދާ ބަލަންޏާ ހައިކޯޓުގެ އިސް ފަނޑިޔާރު ޢަބްދުލްޣަނީއާ ވެސް އަޅުގަނޑުމެން ބައްދަލުކުރަންޖެހޭ. ނުވަތަ ކުރީގައި ސްޕްރީމް ކޯޓުގެ ރައީސަކަށް ހުންނެވި ބޭފުޅާ އާއި އަޅުގަނޑުމެން ބައްދަލުކުރަންޖެހޭ. އެހެންވީމާ، ފުރަތަމަ ބައްދަލުވުމުގައި އެހާ އަވަސްއަރުވާލާފައި ކަންކަން ނިންމަމުން ދާއިރު އަޅުގަނޑު ސާފުކޮށްލަން ބޭނުންވާ ވަރަށް ގިނަ މަޢުލޫމާތުތައް ސާފު ނުވާތީވެ މިކަންކަން އެނގެން ބޭނުން. އަދި އޭގެއިތުރުން ފަނޑިޔާރުންގެ މައްސަލަ އާއި އަދި ޖުޑިޝަލް ސަރވިސް ކޮމިޝަންގެ މައްސަލަތައް މި ބަލަން ފަށާއިރު އަޅުގަނޑުމެން މި ކޮމިޓީތައް ގެންދާނީ ސިއްރުންތޯ ނުވަތަ ނޫންތޯ ވެސް އަޅުގަނޑު ސާފުކޮށްލަން ބޭނުންވޭ. މިސާލަކަށް، މިއަދު މި ތާނގައި މީޑިޔާ މިތަނަށް ވަދެ ނެތީ. އަޅުގަނޑުމެން މިއަދު ނުނިންމަން މީތި ސިއްރުކުރަންތޯ ނުވަތަ ނޫންތޯ ވެސް. އަޅުގަނޑު ދެކޭގޮތުގައި ޒިންމާދާރު ކަމެއް ނޫން އެއީކީ ފާޅުގައި ބޭއްވުމަކީ. އެއީ އަޅުގަނޑުގެ ޤަބޫލުކުރާ ގޮތް. އެހެންވީމާ، އިދާރީގޮތުން އަޅުގަނޑު ޤަބޫލެއް ނުކުރަން މި ކޮމިޓީ މިހާރު ބޭއްވިގެން މި ދަނީކީ އޭގެ އެންމެ ރަނގަޅު ގޮތަށް ކަމަކަށް. މިއަދު ޙަޤީޤަތަކީ އަޅުގަނޑުމެން ހުރިހާ އެންމެން މި ތިބީ މިކަން ބަލަން އެއްބަސްވެގެން، އެ ރޫޙުގައި. އެހެންވެގެން މި މައްސަލަތައް ފާހަގަނުކުރެވުނީ. އެހެންނަމަވެސް، ޚިޔާލުތަފާތުވުމުގެ މައްސަލަ އެއް އައިސްފިއްޔާ މި ކަމާ ހެދި މި ކޮމިޓީ ކުރިއަކަށް ނުދާނެ. އެހެންވީމާ، އިތުރަކަށް އަޅުގަނޑު ހުރަސްއެޅުމުގެ ގޮތުން އެއްވެސް ވާހަކަ އެއް ދައްކާކަށް ނެތިން. އަޅުގަނޑު ޤަބޫލުކުރާ ގޮތުގައި އިދާރީ ގޮތުން ފުރިހަމަކުރަންވާ ކަންކަން ފުރިހަމަނުކޮށް ވަރަށް ބާރު ސްޕީޑެއްގައި ދާ ދިމާލަކަށް ދާން މި ދަނީ. އެހެންވީމާ، އެހެން ދުވަސް ދުވަހު ޚިޔާލު ތަފާތުވާއިރު މި ކަންކަން ފާހަގަވެގެން އަންނާތީ އަޅުގަނޑު ފާހަގަކޮށްލަން. އިތުރަކަށް އަޅުގަނޑު ނެތިން މި ކަމުގައި، މި ކޮމިޓީން ގޮތެއް ކަނޑައަޅާނީ. ޝުކުރިއްޔާ މުޤައްރިރު. 
ރިޔާސަތުން ވާހަކަދެއްކެވުން:

އާދެ، މަސައްކަތް ކުރިއަށް ގެންދިއުމުގެ ގޮތްތައް ނިންމަމުން ކުރިއަށް މި ގެންދަނީ. 
ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ދެންމެ ޢަލީ ވަޙީދު ދެއްކެވި ވާހަކަފުޅާ ގުޅިގެން އަޅުގަނޑު ހިތުން ވަރަށް ސާފުކޮށް އެ ސިޓީގައި ވިދާޅުވެފައި އެބަ އޮވޭ 149 ވަނަ މާއްދާގެ ދަށުން އެ ކަނޑައަޅުއްވާ ކްރައިޓީރިޔާތައް ހިތްޕުޅުހަމަޖެހިވަޑައި ނުގެންކަން. އެ ރަނގަޅަށް ނޫން ކަން. ދެން އެލިގޭޝަންސްތަކާއި އެ ދައްކަވާފައި ހުރި ވާހަކަފުޅުތަކާ ވަރަށް ބައިވަރު އެއްޗިހި އެބަހުރި. އެހެންނަމަވެސް، އަޅުގަނޑު ހިތުން އަޅުގަނޑުގެ އަޅުގަނޑު ކުރިން ޖުޑިޝަލް ސަރވިސް ކޮމިޝަނަށް ދަންނަވާލަން ބޭނުމަކީ ވެސް ޙަޤީޤަތުގައި މި އިޝޫޒްތައް އަޅުގަނޑުމެން ދެނެގަނެ، އެ އިޝޫޒްތައް އައިޑެންޓިފައި ކުރުމަށްފަހުގައި އަޅުގަނޑުމެން އެ އިޝޫޒްތަކުގައި އެޑްރެސްކުރަން ފަށާނީ. ޙަޤީޤަތުގައި މި ނުކުތާ އަކީ ކޮމިޝަނުން ކުރައްވަމުންދާ މަސައްކަތެއްގައި ހިތްޕުޅުހަމަޖެހިވަޑައިނުގެން ކޮމިޝަނުގެ މެންބަރަކު މި އޮންނަނީ. އެހެންނޫނަސް އަޅުގަނޑު، އަދި އަޅުގަނޑު މުޤައްރިރު އަރިހުން ދަންނަވާލަން ބޭނުން ވަރަށް ގިނައިން އަޅުގަނޑު ބައެއް ފަރާތްތަކުން އެބަ މަޢުލޫމާތު ލިބޭ މިނިވަން މުއައްސަސާތަކުގެ ކޮމިޝަންތަކުގެ މެންބަރުން ފުލްޓައިމުކޮށް އުޅުއްވަންޖެހޭ ބޭފުޅުން ވެސް ވަޑައިނުގަންނަވާ ކަމަށް. ވަޑައިނުގެން ހަމައެކަނި ބައްދަލުވުމަކަށް ޖައްސާލަނީ. އެހެންވީމާ، މި އެޓެންޑެންސް ކަންތައް އަޅުގަނޑުމެން ބަލައިލަންޖެހޭ. އަޅުގަނޑުމެން މި އޯވަރސީން މި ފަންކުޝަން ވަރަށް ރަނގަޅަށް އަދާކުރަންޖެހޭ. އަޅުގަނޑުމެން މި މުސާރައިގެ ވާހަކަ ހުސްއެކަނި މެންބަރުންނާ ދިމާލަކަށް ނޫން ދައްކަންވީކީ. މެންބަރުން ނާދޭ. މެންބަރުން ނައިސްފިއްޔާ ހެނދުނު ރޭޑިޔޯ އިން ގޮވާނެ. މެންދުރު ނައީ ކޮން ބައެއްކަން ގޮވާނެ. ދެން އަޅުގަނޑުމެން ބަލަން އެބަޖެހޭ އެ މީހުން ބަރާބަރަށް އާދޭތޯ، މަސައްކަތްތައް ކުރޭތޯ. އެހެންވީމާ، އަޅުގަނޑު ބޭނުން ހުރިހާ ކޮމިޝަންތަކުގެ އެޓެންޑެންސް ބަލައިލަން. ކޮންމެ ކޮމިޝަނަކަށް ދެންނެވުމުގެ ކުރީގައި ލިޔެކިޔުންތަކުގެ ތެރޭގައި އަޅުގަނޑުމެން ބޭނުން އެޓެންޑެންސް ފޮނުވާލަ ދޭން. އެއީ ޒިންމާދާރުކޮށް އެ މީހުން މަސައްކަތް. އެހެންވީމާ، ދެންމެ ޢަލީ ވަޙީދު އެ ހުށަހެޅުއްވި ނުކުތާގެ ދަށުން އަޅުގަނޑު ދަންނަވާލަން ބޭނުންވަނީ އަޅުގަނޑުމެން އެ ބޭފުޅުން ހާޒިރުވީމަ އިޝޫޒްތައް އައިޑެންޓިފައިކޮށް އެކަން ކުރިއަށް ގެންދަން. ދެން، ދެންމެ އީވާ އާއި ޙާމިދާ އެ ހުށަހެޅުއްވި ނުކުތާއާ ބެހޭ ގޮތުން އަޅުގަނޑު ވަރަށް ބޮޑަށް އެދެން މުޤައްރިރު ޖުޑިޝަލް ސަރވިސަސް ކޮމިޝަންގެ ރައީސް އަރިހުން ސާފުކޮށްލަން އެޕޮއިންޓްމަންޓުތައް ކިހިނެއްތޯ ދަނީ. އެ ކަންތައްތަކުގައި އެބަ ދޭތޯ. އަޅުގަނޑު ޤަބޫލުކުރާ ގޮތުން މުޤައްރިރަށް އޮންނާނެ ހުރިހާ ކޮމިޝަންތަކުގެ ވެރިންނާ ގުޅައި، އެކަންކަން ސާފުކޮށް، އެއީ އޯވަރސީން ކެޕޭސިޓީގައި އަޅުގަނޑުމެން ކޮމިޓީއާ ޚިލާފަކަށް. އަޅުގަނޑު އެހެންވީމާ، އެދެން ގުޅާ ސާފުކުރައްވަން ކިހިނެއްތޯ، އެ ޕްރޮސެސް ހިނގަނީ ކިހިނެއްތޯ. އެ ސަބަބަކަށް ވަނީ އަޅުގަނޑުމެން އެބަ ބޭނުންވޭ ކޮންފިޑެންސް ދޭން ރައްޔިތުންނަށް ޖުޑިޝަރީ އަށް. އެހެންވީމާ، ނުބައި ބޭސިސްއެއްގައި އެޕޮއިންޓުކޮށްފިއްޔާ ވަރަށް ގޯސްވާނެ ކަމެއް. އެހެންވީމާ، އެ ކަމާ ބެހޭ ގޮތުން މަޢުލޫމާތު ސާފުކޮށްލަދިނުން އަޅުގަނޑު ވަރަށް ބޮޑަށް އެދެން. 

ދިއްދޫ ދާއިރާގެ މެންބަރު އަޙުމަދު ސަމީރު ވާހަކަދެއްކެވުން:

ޙަމްޒާ ދެންމެ ދެއްކެވި ވާހަކަފުޅުގައި މައިގަނޑު އަޅުގަނޑު ތާއީދުކުރަން ހަމަ. އެހެންނަމަވެސް، މި ވަގުތު ޖުޑިޝަލް ސަރވިސް ކޮމިޝަންގެ މައްޗަށް ހުށަހަޅާފައި އޮތް މައްސަލައަކަށް ވާތީ މި ކޮމިޓީގެ މުޤައްރިރު ޖުޑިޝަލް ސަރވިސް ކޮމިޝަންގެ ރައީސަށް ގުޅުއްވުމުން ދެން ކިހިނެއްތޯ ވެގެން ދާނީ. ދަންނަވަން މި އުޅެނީ އެ ބޭފުޅާ އަށް މި މައްސަލައާ ގުޅޭ ގޮތުން އަޅުގަނޑުމެންގެ މުޤައްރިރުގެ ވިސްނުންފުޅު އެހެން ގޮތަކަށް ބަދަލުކޮށްލުމަށް ނޫނިއްޔާ ވާހަކަތައް އެހެން ގޮތަކަށް ގެންދެވުމަށް އެކަން ކުރުމުގެ ފުރުޞަތު ލިބިގެން އެ ދަނީ. އެހެންވީމާ، އަޅުގަނޑަށް ޤަބޫލުކުރެވޭ ގޮތުގައި އެ ވިސްނުން ބަހައްޓަވައިގެން ކުރިއަށް ގެންދެވުމަކީ ރަނގަޅު ކަމެއް ކަމަށް އަޅުގަނޑު ދެކެނީ. ދަންނަވަން މި އުޅެނީ އަޅުގަނޑުމެންގެ މި ކޮމިޓީގެ މުޤައްރިރު ގުޅުއްވާއިރު ޖުޑިޝަލް ސަރވިސް ކޮމިޝަންގެ ރައީސްއާ ގުޅުއްވާއިރު އެ މީހުންގެ މައްޗަށް ހުށަހެޅިފައި އޮތް މައްސަލައެކޭ ކޮމިޝަންގެ މެންބަރަކު މި އޮތީ ހުށަހަޅާފައި. އެހެންވީމާ، އެ ކަމަށް ވިސްނުންފުޅު ބަހައްޓަވައިގެން ޙަމްޒާ އެ ފާހަގަކުރެއްވި ނުކުތާގައި އެ މަސައްކަތްޕުޅު ކުރިއަށް ގެންދެވުމަކީ ރަނގަޅު ކަމެއް ކަމަށް އަޅުގަނޑު ދެކޭތީވެ އެ ވާހަކަ ދަންނަވާލަން. 
ރިޔާސަތުން ވާހަކަދެއްކެވުން:

އާދެ، ޙަމްޒާ އެ ވިދާޅުވި ގޮތަށް އެ ކަންތައް ކުރާ ކަމަށް ވަންޏާ އަޅުގަނޑު ގުޅާނީކީ ނޫން އިނގޭތޯ. އަޅުގަނޑު ހަމަ ސިޓީއަކުން އެ ކަންތައްތައް ރަސްމީކޮށް ހަމަ ދަންނަވާލާނީ. 
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:

އާދެ، މިހާރު މި ޖަލްސާ އަޅުގަނޑުމެން ފެށިއިރު ހުށަހެޅިފައި ވާ މައްސަލައިގެ އިތުރަށް ވަރަށް މުހިއްމު މައްސަލައަކާ ބެހޭ ގޮތުން މިހާރު ވާހަކަދެއްކެމުން މި ދަނީ. ދެން އެހެންވީމާ، އަޅުގަނޑު ހިތަށް އެރީ އަޅުގަނޑު މި ކަމާ ބެހޭ ގޮތުން އުފެދޭ ޚިޔާލެއް ވެސް އަޅުގަނޑު ދަންނަވާލައިގެނޭ އިންނާނީ. ޙަޤީޤަތުގައި މި ދެކެވެނީ ޤާނޫނުއަސާސީގެ 285 ވަނަ މާއްދާގެ ދަށުން ޖުޑިޝަލް ސަރވިސް ކޮމިޝަނުން އަދާކުރަންޖެހޭ މަސްއޫލިއްޔަތެއްގެ ވާހަކަ އާއި އަދި ފަނޑިޔާރުން އިސްކުރުމުގައި ފަނޑިޔާރުންގެ މަޤާމަށް މީހުން ޢައްޔަންކުރުމުގައި ޤާނޫނުއަސާސީގައި ވާ ގޮތުގެ މަތީން ޖުޑިޝަލް ސަރވިސަސް ކޮމިޝަނުން އަދާކުރަންޖެހޭ ވާޖިބެއްގެ ވާހަކައާ، ދެ ވާހަކަ އެއް މި ދެއްކެނީ. 285 ވަނަ މާއްދާގައި މި އޮންނަނީ މިހާރު ތިިބި ފަނޑިޔާރުން ޤާނޫނުއަސާސީގެ 149 ވަނަ މާއްދާގައި ވާ މިންގަނޑަށް ފެތޭތޯ ނުވަތަ ނޫންތޯ ކަނޑައަޅާ ނިންމަންވާނޭ. ދެން އެހެން މާއްދާއަކުން ޖުޑިޝަލް ސަރވިސް ކޮމިޝަނަށް ބާރު ލިބިދެނީ ފަނޑިޔާރުން އިސްކުރަން. ފަނޑިޔާރުން ޢައްޔަންކުރަން. ފަނޑިޔާރުން ޢައްޔަންކުރަން ބާރު ލިބިދޭ އިރުގައި އެބަ ބުނޭ ޤާނޫނުގައި ވާ ގޮތުގެ މަތީން ފަނޑިޔާރުން ޢައްޔަންކުރަން ވާނީ 149 ވަނަ މާއްދާގައި މި ބުނާ ޝަރުތުތައް ފުރިހަމަވާ މީހުންނޭ. 149 ވަނަ މާއްދާގައި ބުނާ ޝަރުތުތަކަކީ ޤާނޫނުއަސާސީގައި ކަނޑައަޅާ ބަޔާންކޮށްފައި އޮތް ޝަރުތުތަކެއް. އެ ޝަރުތުތައް ކޮޅުކޮޅަށް ދަމާ، ލަންބާ ހެދުމުގެ ބާރެއް އެއްވެސް ފަރާތަކަށް ނޯންނާނެ. ޤާނޫނުއަސާސީގައި އޮތް ގޮތަށް އެކަން ކުރަމުން ގެންދަންޖެހޭނީ. ދެން އޭގެއިތުރަށް ކުރެވޭނެ އެއްވެސް ކަމެއް ނެތް. ޤާނޫނުއަސާސީގައި އެ އޮތީ ބުނެފައި މިވެނި ކަމެއް، އެވެނި ކަމެއް، އެވެނި ކަމެއް، މިވެނި ކަމެއް ހުރި މީހުންނޭ ފަނޑިޔާތުންނަށް އިސްކުރަން ވާނީ. އެއީ އާ އެޕޮއިންޓްމަންޓުތަކާ ދޭތެރޭގައި ކަންތައް ކުރަންވާ ގޮތް 149 ވަނަ މާއްދާގައި މި އޮތީ ބަޔާންކޮށްފައި. 285 ގައި މި އުޅެނީ މިހާރު ތިބި މީހުން، 149 އަށް ފެތޭތޯ ނުވަތަ ނޫންތޯ ބެލުމުގެ ކަންތަކުގެ ވާހަކަ މި ދެކެވެނީ. އެހެންވީމާ، މި ކޮމިޓީން އަޅުގަނޑުމެން މަސައްކަތް ކުރަމުން ގެންދާއިރު ވެސް މި ތަފާތު ދެ ކަމެއްގެ ވާހަކަ މި ދެކެވެނީ. މި ދެ ކަންތަކަށް ޤާނޫނުއަސާސީން ބާރު ލިބިދީފައި ވަނީ ދެ ގޮތަކަށް ކަން އަޅުގަނޑުމެން ފާހަގަކޮށްލައިގެން ތިބުން މުހިއްމު ކަމަށް އަޅުގަނޑަށް ލަފާކުރެވޭތީ އަޅުގަނޑު މިހެން މި ދެންނެވީ. އެހެން ބޭފުޅުން އެކަން ފާހަގަކުރައްވާތީ އެއް ނޫން. އެހެންނަމަވެސް، އަޅުގަނޑު ދެކޭގޮތުގައި މި ގޮތް އަޅުގަނޑުމެން ކޮމިޓީގެ ޔައުމިއްޔާގައި ވެސް ލިޔެލެވިފައި އޮތުން އެ ވެސް މުހިއްމު ކަމެއް.
ރިޔާސަތުން ވާހަކަދެއްކެވުން:

އަޅުގަނޑުމެންނަށް މި ކަމާ ބެހޭ ގޮތުން ވަކި ގޮތްތަކެއް ނިންމިދާނެހެން އަޅުގަނޑަށް ހީވަނީ. އެހެންވީމާ، ޖުޑިޝަލް ސަރވިސް ކޮމިޝަނަށް އަޅުގަނޑު ހަމަ މިއަދު ސިޓީ ފޮނުވާނަން ޔައުމިއްޔާއާ އެއްކޮށް ލިޔެކިޔުންތައް ފޮނުވަން. ދެން 23 ޖޫން 2010 ވާ ދުވަހު 11:15 އަށް މި ކޮމިޓީ އަށް ޖުޑީޝަލް ސަރވިސް ކޮމިޝަންގެ މެންބަރުންނާއި މި ކޮމިޝަންގެ މެންބަރު ވެލެޒިނީ ވަޑައިގެންދެއްވުމަށް ދަންނަވާނަން. ދެން އެޕޮއިންޓްމަންޓާ ބެހޭ ގޮތުން ވެސް ރައީސަށް އަޅުގަނޑުމެން ސިޓީއަކުން ދަންނަވާލާނަން. ދެން އޭގެއިތުރުން ޙަމްޒާ މުހިއްމު ޕޮއިންޓެއް ފާހަގަކުރައްވައިފި. މިނިވަން މުއައްސަސާތަކުގެ ހާޒިރީއާ ބެހޭ ގޮތުން. އެއީ ވެސް ހަމަ ރަނގަޅު ކަމެއް. އަޅުގަނޑުމެންގެ ކޮމިޓީގެ މަސްއޫލިއްޔަތުތަކުގެ ތެރޭގައި ހިމެނޭ ވެސް ކަމެއް އެއީ. އެ މީހުން މަސައްކަތް އަދާކުރަމުން ދާ ގޮތް ބެލުން. ދެން މި ކޮމިޓީން ނިންމަވާލައިފި ކަމަށް ވާނަމަ އަޅުގަނޑުމެންނަށް ހަމަ އަޅުގަނޑުމެންގެ ދާއިރާގައި ހިމެނޭ ހުރިހާ ކޮމިޝަންތަކެއްގެ ހާޒިރީ އަޅުގަނޑުމެންނަށް ހޯދިދާނެ. 
ތޮއްޑޫ ދާއިރާގެ މެންބަރު ޢަލީ ވަޙީދު ވާހަކަދެއްކެވުން:

އަޅުގަނޑު ވެސް ޙަމްޒާ ހުށަހެޅުމަށް ތާއީދުކޮށްލަން ހާޒިރީ ހޯދާލުމުގެ އިޝޫއަށް. އޭގެއިތުރަށް އަޅުގަނޑު ދެކޭގޮތުގައި މި ސިޓީ އިން ވަރަށް ބޮޑަށް އެބަ އެނގޭ ޖުޑިޝަލް ސަރވިސް ކޮމިޝަންގެ ރައީސަކަށް ހުންނެވި ބޭފުޅާގެ ނުފޫޒު ފޯރުވާ ކަމަށް ވަރަށް ބޮޑަށް ތުހުމަތު ކުރެވިފައި އެބަ އޮތް. އެހެންވީމާ، އަޅުގަނޑު ހުށަހަޅަން ޔައުމިއްޔާތައް ފޮނުވާއިރު އޯޑިޔޯ ރެކޯޑިންގއާ އެއްކޮށް ޔައުމިއްޔާތައް ފޮނުވަން. އެއީ އަޅުގަނޑު ޤަބޫލުކުރާ ގޮތުގައި އެކަމުގެ އެންމެ އިސްކޮށް ހުންނަ ބޭފުޅަކު މި ތުހުމަތަށް ބަލާއިރު އެބަހުރި މަޤާމުގެ ބޭނުންކޮށްފައި ހުރި ކަމަށް މި އިބާރާތްތައް އެބަ ބުނޭ. އެހެންވީމާ، އަޅުގަނޑު ދެކޭގޮތުގައި މިހާރު އަޅުގަނޑުމެން މި އެއްބަސްވަނީ މި ބޭފުޅުންނާ ބައްދަލުކުރުމަށްފަހު އަޅުގަނޑުމެން މި އެކްސްޕްލޯރ ކުރާ ކަންތައްތައް ކުރަން. އެހެންވީމާ، އަޅުގަނޑު ދެކޭގޮތުގައި ވަގުތުން ހިނގާ ކަމެއް ނިމުމަށްފަހު ލިޔެފައި އޮންނަ ޔައުމިއްޔާ އަކީ އެއަށް އެޖެސްޓްމަންޓު ގެނެވޭނެ އެއްޗެއް. އެހެންވީމާ، އެކަން ސާފުކުރުމުގެ ގޮތުން އަޅުގަނޑު ބޭނުންވޭ އޯޑިޔޯ ރެކޯޑިންގއާ އެއްކޮށް ޔައުމިއްޔާތައް.  
ރިޔާސަތުން ވާހަކަދެއްކެވުން:

އޯޑިޔޯ ރެކޯޑިން ހޯދުމާ ބެހޭ ގޮތުން އެއްވެސް މެންބަރަކު އިޢުތިރާޟު ކުރައްވަންތޯ؟ 
ދިއްދޫ ދާއިރާގެ މެންބަރު އަޙުމަދު ސަމީރު ވާހަކަދެއްކެވުން:

އަޅުގަނޑު އިޢުތިރާޟެއް ނުކުރަން. އެހެންނަމަވެސް، ޢަލީ ވަޙީދު އެ ފާހަގަކުރެއްވި ޕޮއިންޓަށް އަޅުގަނޑު ތާއީދުކޮށް ވެލެޒިނީ ހުށަހަޅުއްވާފައި ވާ ސިޓީގައި ވެސް އެބަ ބުނޭ ޔައުމިއްޔާ އަށް ވުރެ ބޮޑަށް އޯޑިޔޯ ރެކޯޑިން ގެނައުމަށް ބާރުއަޅާ ވާހަކަ. އޭގައި ހުންނާނެ ކަމަށް. އެހެންވީމާ، އަޅުގަނޑަށް ހީވަނީ އެއީ ހަމަ މުހިއްމު ނުކުތާ އެއް ހެން އެ ފާހަގަކުރެއްވީ. 
ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

ޝުކުރިއްޔާ. ޚުލާސާކޮށްލެއްވިއިރު އެއް ނުކުތާ އަށް އެއްޗެއް ވިދާޅުނުވާތީވެ. އެއީ އީވާ މި މައްސަލަ ނަގައިފި، އަޅުގަނޑު ނަގައިފިން، ޙަމްޒާ ދެންމެއަކު އެ ވިދާޅުވީ، ދެން އަޅުގަނޑުމެންގެ މުޤައްރިރު ޖުޑިޝަލް ސަރވިސް ކޮމިޝަންގައި އައްސަވާލައްވަން އެޕޮއިންޓްމަންޓު ކަންތައް ކިހިނެއްތޯ އެ ބޭފުޅުން ޚިޔާލުކުރައްވާފައި އޮތީ. އެހެންވީމާ، އެ ކަމަށް ވެސް ސިޓީ އެއް އޮންނާނެ ކަމަށް އަޅުގަނޑަށް ލަފާކުރެވެނީ. އެހެންތޯ، އަޅުގަނޑަށް އެކަން ކެޗް ނުކުރެވުނީ. އަޅުގަނޑު އެ ކަމެއްގައި އަޅައިގަނެގެން އިންނާތީވެ. 

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑުމެން ކޮމިޓީގެ މެންބަރުން އިޢުތިރާޟު ނުކުރައްވަންޏާ އަޅުގަނޑުމެން ހަމަ ޙަމްޒާ ފަހުން މި ނެންގެވި ޕޮއިންޓަށް، ކޮމިޝަންތަކަށް، މިނިވަން މުއައްސަސާތަކަށް ހާޒިރީ ހޯދަން އަޅުގަނޑުމެން ސިޓީ ވެސް ފޮނުވަން ހަމަ ނިންމާލާނަން. ދެން އަޅުގަނޑު ދެން ކޮމިޓީގެ މި ބައްދަލުވުން ނިންމާލުމުގެ ކުރިން އަޅުގަނޑު ދަންނަވާނީ ކުރީ ދުވަހު، އިއްޔެ ނޫން އިހަށްދުވަހު އަޅުގަނޑުމެން ސިޓީއަކުން ރައީސަށް ދަންނަވަން ނިންމުމުގެ ކަންތައްތައް އަޅުގަނޑު ރައީސަށް ސިޓީއަކުން އިއްޔެ ރައީސަށް ފޮނުވާލައިފީމޭ. އަދި މިވީހާތަނަށް އަޅުގަނޑަށް ރައީސްގެ ޖަވާބެއް ނުލިބޭ ވާހަކަ ވެސް ދަންނަވާލަން. އަދި އަޅުގަނޑު ރައީސާ ވެސް ކުޑަކޮށް އެ ކަމާ ބެހޭ ގޮތުން އަދި ވާހަކަދައްކާލާނަން. އެހެންވީމާ، މިހާ ހިސާބުން މިއަދުގެ ކޮމިޓީ ބައްދަލުވުން ނިންމާލާފައި ދެން ކޮމިޓީގެ ބައްދަލުވުމެއް އޮންނާނީ މިއަންނަ ހޯމަ ދުވަހުގެ ހަވީރު 4:00ގައި. ވައްސަލާމް ޢަލައިކުމް.

